
Ахыры 2-чи бетдеди.

Парламент

Электросеть комплексни айнытыугъа уллу 
къыйын салгъаны эмда энергетика бёлюм-
де кёп жылланы бет жарыкълы уруннганы 
ючюн ИВАНОВ Виталий Валерьевичге 

–«Россети Северный Кавказ» ПАО-ну 
баш директоруна - «Къабарты-Малкъар 
Республиканы сыйлы энергетиги» деген ат 
атаргъа.

- Кюн ахшы болсун, Алек-
сандр! Быйыл Уллу Ата журт 
урушда Хорламны 75-жыл-
лыгъы белгиленнгенди.  «Ма-
шук-2020» Шимал-Кавказ 
жаш тёлю онлайн-форум ол 
магъаналы датагъа жорала-
нады. Ол жаны бла форумну 
жумушларыны юсюнден 
айтсагъыз эди?

- Ахшылыкъ кёрюгюз! Фо-
румну хар кюню  бир жигитлик 
шахарны аты бла неда урушда 
болгъан бир магъаналы бо-
лумну ачыкълагъан сёз бла 
белгиленирикди. Сёз ючюн, 
жигитликни шахары Тула, 
Кавказ ючюн сермеш кюн-
ню. Эрттен сайын ол неда бу 
шахарда, тийреде  болгъан 
сермешлени юслеринден 
хапарлагъан видеороликле 
кёргюзтюллюкдюле. 

Машукчула беш федерал 
акциягъа къатышырыкъдыла: 
«Хорламны диктанты», «Эсге-
риуню жау чырагъы», «Хор-
ламны къууанчы», «Хорламны 
письмосу», «Ёлюмсюз Полк». 
Оналты ингир жыйылыуладан 
бири эркин чыгъармачылыкъ-
ны фестивалы боллукъду. Ол 

Хорламны 75-жыллыгъына 
жораланырыкъды.  Ала бек 
уллу ишледен бирлериди-
ле, алай форумну битеу про-
граммасы да Уллу Ата журтха 
аталгъан тюбешиуледен бай 
боллукъду.

- Форумну тёрели тирилиги 
сакъланырыкъмыды, виде-
одневник, концертле, чыгъ-
армачылыкъ фестивальла 
дегенчала?

- Видеодневниклени ал-
гъынча этген онлайн халда 
къыйыныракъ боллукъду, алай 
пресс-служба анга ушагъан 
амалны жарашдырады – тюш 
заманда сагъат подкаст, бизни 
къауум машукчула бла Zoom 
ызда байламлыкъгъа чыгъып 
сёлешген кезиуде.    

Биз онлайн халгъа тюзе-
лирге кюрешебиз: чам халлы 
реклама бёлюм, кюлкюлю 
жангылыкъла, иформ-дайд-
жестле боллукъдула. Ол кези-
уледе машукчуланы социал 
сетьледе тийишли хештегле 
бла публикацияларына къа-
рарыкъбыз. Аны бла бирге 
концертле эм чыгъармачы-
лыкъ фестивальла алгъа 

бардырылгъанлары чакълы 
бирдиле.

- Маданият программаны 
игрофикациясы жалчыты-
лынырыкъмыды?

- Сёзсюз, хау. Саулай форум 
бир уллу ролевой оюнча белги-
ленеди. Бизде официал халлы 
болмагъан чакъырымыбыз да 
барды – «Машукну ёт!» Билим 
бериу, альтернатив, маданият 
майданлагъа къошулгъанына 
кёре хар бир жаш адам тийиш-
ли балла аллыкъды. Эсепде 
къатышханланы рейтинги къу-
раллыкъды, аланы цифралы 
ызлары белгиленирикди.

- Машукга къатышханлагъа 
айтырыгъыгъыз...

- Кесигизни кёргюзтюрге 
итинигиз. Фахмугъузну, хуне-
ригизни баямлагъыз, тийишли 
жеригизни белгилегиз, жангы 
затла излегиз. Эмда, сёзсюз,  
форумдан зауукълукъ алыр-
гъа итинигиз. Быллай жыйы-
лыу алыкъа бир заманда, бир 
жерде да болмагъанды. 

- Александр, ушакъ этгени-
гиз ючюн сау болугъуз.

Эсгизге салайыкъ, «Машук» 
Шимал-Кавказ жаш тёлю XI 
«Машук-Онлайн» 10 августдан 
26 августха дери бардырыл-
лыкъды.                                              

ЖАНГУРАЗЛАНЫ 
Нажабат хазырлагъанды.

КъМР-ни Парламентини 
жаз сессиясыны чеклеринде 
президиумну ахыргъы жыйы-
лыуу болгъанды. Аны спикер 
Татьяна Егорова бардыр-
гъанды. Жыйылыу санитар-
эпидемиология жорукъла 
сакъланып къуралгъанын 
белгилерчады. 

«Правительстволу сагъат-
да» депутатла республикада 
оюлургъа къоркъуулу юй-
леден адамланы кёчюрюу 
программа къалай толтурул-

гъанын сюзгендиле. Аны бла 
къурулуш эм жашау журт-
коммунал мюлк министр  
Алим Бербеков шагъырей 
этгенди.

РФ-ни Президенти  2018 
жылда 7 майда чыгъаргъан 
«РФ-ни 2024 жылгъа дери ай-
нытыуну миллет борчларыны 
бла стратегиялы муратлары-
ны юсюнден» указына, «Жа-
шау журт эм шахар болум» 
миллет проектге, «Жашау 
этерге жарамагъан журтланы 

фондун  азайтыу» федерал 
программагъа эм КъМР-ни 
Правительствосу 2019 жылда 
10 апрельде къабыл кёр-
ген бегимине тийишлиликде  
«2019-2023 жыллада КъМР-де 
оюлургъа къоркъуулу юйле-
ден инсанланы кёчюрюу» ре-
спубликалы адрес программа 
хазырланнганды. Быйылны 
аллында уа анда белгиленн-
ген жумушланы биринчи бё-
люмю тамамланнганды. 

Адамланы оюлур чекге жетген мекямладан 
кёчюрюу программа толтурулады

Республиканы ара шаха-
рында жолланы тазалыкъ-
да тутуугъа не заманда да 
бийик магъана берилгенди. 
Жер-жерли администра-
цияны оноуу бла былтыр 
анда уллу орамланы жуууп 
башлагъан тёре къайта-
рылгъанды. Алай техни-
ка жетишмегенини хата-
сындан бу ишни тынгылы 
этерге къолдан келмей 
тургъанды.

Быйыл а Сбербанкны бо-
лушлугъу бла мэрия орам-
ланы тазалаучу он машина 
сатып алгъанды. Аланы 
санында тротуарланы эмда 
майданланы жайда, къыш-
да да таза халда тутарча 
сибириучю эки машина да 
барды. Бу кюнледе аланы 
«Горзеленхозгъа» эмда 

шахарны паркына берген-
диле, деп билдиргендиле 
администрацияны пресс-
службасындан.

Къышда тротуарлада 
буз къаудан болмазча да 
мадар этилликди. Сагъ-
ынылгъан техниканы бир 
кесегини хайыры бла ол 
ишни бек тынгылы тамам-
ларгъа къолдан келликди, 
деп ышандыргъандыла 
администрацияда.

Алайды да, жууукъ кези-
уде бу машиналаны орам-
лада ишлей тургъанларын 
кёрюрге боллукъду. Айтхан-
ларына кёре, аланы хайы-
ры иги болгъаны кёрюнсе, 
быллай техникадан энтта 
да сатып алыргъа оноу 
этилликди.

Хасан Сижажев билдирге-
нича, быйылны биринчи жа-
рымында республикада 11,9 
миллиард сом багъасына эл 
мюлк продукция чыгъарыл-
гъанды. Озгъан жылны бу 
кезиую бла тенглешдирген-
де, ёсюм кёп къалмай беш 
процент (4,7) болгъанды.

Союлмагъан ауурлукъда 
алып тергегенде, тууар эмда 
тауукъ этни производствосу 
1,7 процентге кёбейип, 48 
минг тоннадан атлагъанды. 
Сютден а 228 минг тонна 
сауулгъанды. Ол кеси да, 
былтырны биринчи жарымы 
бла тенглешдиргенде, 4,8 
процентге асламыракъ бол-

гъанды.
Тауукъ жумуртхаладан 

былтырдача аллай бир (94,5 
миллион) жыйылгъанды. Бир 
ийнек башындан тергегенде 
уа, сют асламыракъ сауулуп 
тебирегенди. «Бу кёрюмдю 
онбеш процентге кёбейип, 
3152 килограммгъа жетген-
ди», - деп чертгенди Хасан 
Лабидович.

Докладында министр аш-
азыкъ эмда жарашдырыучу 
промышленностьлада болум 
бла да шагъырейлендирген-
ди. Ол айтханыча, сютден, 
андан жарашдырылгъан 
продукциядан, сора дагъыда 
татлы ашарыкъладан эмда 

сууладан, консерваладан да 
быйылны биринчи жарымын-
да кёбюрек чыгъарыргъа 
къолдан келгенди. Аны бла 
РФ-ни Эл мюлк министер-
ствосу бла КъМР-ни Прави-
тельствосу этген келишимде 
кёргюзтюлген, «АПК-ны про-
дукциясыны экспорту» деген 
регион проектни чеклеринде 
белгиленнген умутла толусун-
лай толтурулгъандыла. Къыс-
хасы, бу айны биринчисине 
продовольствие товарланы 
экспорту 19,5 миллион дол-
ларгъа жетгенди.

Шёндю сабанлада тирлик 
жыйыу къалай баргъанына 
Хасан Сижажев энчи эс бур-
гъанды. «Бу иш заманындан 
кеч къалмай башланнганды. 
Аграрийле 220 минг гектар-
дан тирлик жыяргъа керек-
диле. Бу кюнлеге аны 62 
минг гектарда тамам этген-
диле; 207 минг тонна мирзеу 
жыйгъандыла», - дегенди 
Хасан Лабидович. Дагъыда 

ол айтханыча, мирзеулюк 
битимлени тирликлилиги 
бир гектарда 33 центнерге 
жетгенди. Ол а былтырны 
кёрюмдюсюнден жети про-
центге асламды.

Ахырында Мусукланы 
Алий: «Пандемия башланн-
ганына да къарамай, Къа-
барты-Малкъарны эл мюлкю 
бир кюннге да тохтамай тири 
ишлейди. Къыралдан иги 
болушлукъ этилип тургъа-
ны себепли анда бёлюм-
лени асламысында ёсюм 
эсленеди. Быйыл бериллик 
субсидияланы экиден бири 
алты айны ичинде иелерине 
жетгендиле. Аграрийле кёп 

иш этгендиле, алай мындан 
арысында да бютюн тири 
болуп, сау жылгъа белги-
леннген борчланы жик-жиги 
бла тындырыргъа керекди», 
- дегенди.

Коллегияда къысха отчёт-
лары бла Къабарты-Мал-
къар Республикада жерле-
ни мелиорациясы эмда эл 
мюлкню суу бла жалчытыу 
Управленияны, ветеринария 
Управленияны, районлада 
жер-жерли администрация-
ланы эл мюлк бёлюмлерини 
келечилери да сёлешген 
эдиле.

 УЛБАШЛАНЫ Мурат
 хазырлагъанды.

Къабарты-Малкъарны Башчысы 
Казбек Коков республиканы ара 
шахарында къауум объектни эм 
жол ызланы къурулушларына бла 
тапландырыу ишлерини бардыры-
лыуларына къарагъанды. Атажукин 
атлы орамдан Идарова орамгъа 
дери 5,6 километр узунлугъу Киров 
атлы орамны эм Ленин атлы про-
спектден Шогенцуков проспектге 
дери 1,43 километр узунлугъу Кану-
коев атлы орамны тынгылы ремонт-
лары тири барады. Кенгликлери 
12-ден 14 метр болгъан магистрал 
орамлада суу кетиу, жарыкълыкъ 
бериу шёндюгю системала, тёрт 
кольцевой развязка, тротуар эм 
жаяу жюрюу жолчукъла къурал-
лыкъдыла. Нальчикни эм кёп улоу 
жюрюген ызларындан бирини жан-
гыртылыуу «Къоркъуусуз эм каче-
стволу автомобиль жолла» миллет 
проектни чегинде тындырылады.

Проектге кёре къурулуш ахырына 
ноябрьни ортасына жетерикди, 
алай ишле графикни низамын-
дан алгъа толтуруладыла.  Белги-
леннген миллет проектни чегинде 
Нальчик шахар округда бу жаны 
бла жумушла заман болжалдан 
алгъа тамамланнганлары себепли 
республикагъа къошакъ ырысхы 
бёлюнюрге боллукъду, аны хайы-
рындан ара шахарыбызда энтта 
сегиз километрден артыкъ жолланы 
быйыл окъуна тап халгъа келтирир 
амал табыллыкъды. Сёз Маль-

бахов, Марко Вовчок, Иллазаров, 
Мовсисян атлы орамланы юсле-
ринденди. Андан сора да, Головко, 
Профсоюзная, Мостовая эм бирси 
орамлада 2021 жылда жол ишле 
бардырыргъа проект документация 
жарашдырылады.

Ызы бла республиканы оноучусу 
Головко орамда эм Ленин проспек-
тде  скверледе болгъанды.  Аланы 
тапландырыу проектлерин «Шён-
дюгюлю шахар болумну къурау» 
программаны жашаугъа кийириуню 
чеклеринде шахарчыла кеслери 
сайлагъандыла.

Головко орамда  жангы  сквер-

ни  тапландырыу Уллу Хорламны 
75-жыллыгъына  жораланып, 2020 
жылны июнюнда башланнганды, 
республикабызны айтхылы инса-
ны адмирал Арсений Григорьевич 
Головкону, ол ВОВ-ну жылларында 
Шимал флотха оноу этгенди,  туугъ-
ан кюнюнде. Бюсту, аны КъМР-де 
жашагъан скульптор, РФ-ни Худож-
никлерини союзуну келечиси С.И. 
Катони хазырлайды, скверни ара 
кесегинде салынырыкъды.

Казбек Коков,  къурулушну баш-
ламчылары бла – ол тийреледеги 
юйледе жашагъанла бла – тюбе-
шип, шахарны андан ары айнытыр-

гъа себеплик этген тири жамауат 
ишлери, эсгертиулери эм предло-
жениялары ючюн ыразылыгъын 
билдиргенди.

Аллай ишле Ленин проспектде 
орналгъан жангы 33-чю номерли 
школну тийресинде да бардырыла-
дыла.  Мында жашил жерчикле эм 
жаяу жолчукъла  жарашдырылады-
ла, аланы узунлукъларына шинти-
кле, чыракъла эм гитче архитектура 
затла орналлыкъдыла. Битеу айтыл-
гъан объектлени хайырланыугъа 
сентябрьни ахырына берилирге 
белгиленеди.

Иш бла барыуну чегинде КъМР-ни 
Башчысы «Жашау журт эм шахар 
болум» миллет проектни чегинде 
бардырылгъан Нальчик шахар 
округну  суу ызларыны эм сооруже-
нияларыны объектини къурулушуна 
къарагъанды. Проектге кёре водо-
забордан Кирова бла Тарчокова 
орамла къошулгъан  жерге дери 6 
километр чакълы бир суу баргъан 
труба салынырыкъды эм битеулю 
объёму 18000 м3 болгъан «Къур-
гъакъ Шалушка» водозаборда 
эки ишлеп тургъан резервуаргъа 
ремонт этилликди. Аны хайырын-
дан система кючлюрек боллукъду, 
жангы «Мей» микрорайонда кёп 
фатарлы юйлени суу бла качестволу 
жалчытыу да игиленирикди.

КъМР-ни Башчысыны бла 
Правительствосуну 

пресс-службасы.

В.В.Ивановха «Къабарты-Малкъар Республиканы сыйлы 
энергетиги» деген ат атауну юсюнден

Къабарты-Малкъар Республиканы Башчысыны
У К А З Ы 

Коронавирус жукъгъанла-
ны саны республикада 5807 
адамгъа жетгенди. Ахыр 
кюнледе  ауругъанла иги да 
азайгъанларын айтырчады. 
Сёз ючюн, 18-19 июльда ала 
20 болгъан эселе, тюнене 
уа вирус жукъгъанла 16-гъа 
дери азайгъандыла.  Тий-
ишли багъыудан сора  5294 
пациент сау болгъанды, ол 
санда 20 июльда бу жукъ-
гъан аурууну 22 инсаныбыз 
хорлагъанды.  

Медицина болушлукъ 
берилгенлени саны  беш 
жюзден аз болгъанын бел-
гилерчады – 449 саусуз. 
Пандемия башланнганлы, 
аны ауурлугъун кётюрал-
май, 64 инсаныбыз ёлгенди.  
Коронавирус КъМР-де жай-
ылып башлагъан кюнден 
бери 113,1  мингден аслам 
тест бардырылгъанды.  

Госпитальлада бюгюн-
люкде 600  саусуз турады. 
Аланы арасында тест коро-
навирус ауруу жукъгъанын  
ачыкъламагъанла да бар-
дыла. Реанимация бёлюмде 
27 саусуз жатады.  

Оператив штабдан бел-
гили этгенлерича, ахыр ый-
ыкълада  КъМР-де ауруу 
жукъгъанланы саны азай-
ып, бюгюнлюкде респу-
бликада эпидемиология 
болум ышаннгылыды. Алай 
вирус жокъ болмагъанды, 
жукъгъанланы 80 процен-
ти аурууну  женгил халда 
кётюредиле. «Аны себепли 
профилактика мадарланы 
толтурургъа тийишлиди. 
Ол санда медицина къапла 
жюрютюрге, къолланы са-
пын бла жууаргъа, бир бирге 
жууукъ келмезге, къучакъ-
лашмазгъа, онг болгъаны 
къадар, къол тутмазгъа 
тийишлиди. Температу-
рагъыз кётюрюлген эсе уа, 
юйге врачны чакъырыргъа 
керекди»,-деп билдиргенди-
ле оператив штабдан.

 Коронавирус жукъгъан-
ланы саны азайгъаны бла 
байламлы Чегем районда 
ара район больницада го-
спиталь, Нальчикде  1-чи 

номерли шахар клиника 
больницада бютюн къор-
къуулу инфекцияланы го-
спиталыны экинчи бёлюмю,    
Республикалы сабий клини-
ка больницада госпиталь 
жабылгъанларын белгилер-
чады. Бюгюнлюкде уа бу 
учреждениялада тазалау, 
жангыртыу жумушла толту-
руладыла. Жууукъ кезиуде 
ала пациентлени план халда 
алып башларыкъдыла. 

 Шимал Кавказны респу-
бликаларыны юслеринден 
айтханда, битеу да бирге 
35,8 минг адам ауругъан-
дыла, ол санда 20 июльда 
220 инсаннга жукъгъанды 
вирус. Бюгюнлюкде 27,5 
мингден аслам адам ин-
фекцияны хорлагъандыла. 
Пандемияны кезиуюнде 
округда вирусдан 382 саусуз 
ауушханды. 

Дагъыстанда июльну ал-
лындан бери «Слава вра-
чам» деген акция барды-
рылады. Аны чеклеринде 
коронавирусну багъыу бла 
кюрешген медикле Каспий 
тенгизни жагъасында «Жу-
равли» комплексде реаби-
литациядан ётерге боллукъ-
дула. Комплексни башчысы 
профессор Магомед Ма-
гомедовну журналистлеге 
айтханына кёре, акциягъа 
Дагъыстанны врачлары 
бла бирге Россейни башха 
регионларындан медикле 
да къатышадыла. Битеу 
да бирге анда 600 специ-
алистни солутургъа мурат 
барды. «Бизге Американы 
бирлешген шталарындан, 
Австриядан, Израильден, 
башха къыралладан да 
сёлешип, программагъа 
къошарларын тилейдиле. 
Бизни акциябызгъа сей-
ир былай уллу болгъаны 
къууандырады»,-дегенди 
Магомедов журналистлеге 
эмда тыш къыраллы меди-
клени заявкалары къабыл 
кёрюлгенлерин чертгенди.

«Журавли» илму комплек-
сди. Аны себепли мында со-
луу бла бирге илму жыйылы-
ула да боллукъдула. Алада 

уа   коронавирусну багъыуну 
амалларыны, пациентле-
ни реабилитацияларыны 
амалларын сюзерге мурат  
барды. 

 Россейде  коронави-
рус   777,4 мингнге жууукъ 
адамгъа жагъылгъанды, 
ол санда 20 июльда  ол 
5940 адамгъа жукъгъанды.     
Пандемия башланнгандан 
бери вирусдан 553,6  минг-
ден аслам инсан сау бол-
гъанды. Къыралда  андан 12 
427  инсан ауушханды.  Пан-
демияны аллындан бери 
къыралда 25,2 миллион тест 
бардырылгъанды. 

Баш кюн коронавирусха 
къажау вакцинаны сынау 
бошалгъанды. РФ-ни Къо-
руулау министерствосу бар-
дыргъан сынаула ахырына 
жетгендиле, 20 июльда анга 
кеслерини ыразылыкълары 
бла къатышхан къауумну 
(20 адам) врачла юйлерине 
ийгендиле. 

Экспертле кюз артында, 
кесекле кенг жайылгъан 
кезиуде, COVID-19 жангы-
дан жугъарыгъына къор-
къуу болгъанын айтадыла. 
Роспотребнадзорну эпиде-
миологияны илму-излем 
арасыны башчысыны илму 
жаны бал кенгешчиси РАН-
ны академиги Виктор Мале-
ев белгилегенича, ауруу бла 
байламлы чекле жангыдан 
къайтарылыргъа боллукъ-
дула. «Кюз артында кесекле 
башланнган кезиуде жукъ-
гъанланы  бир бирден айы-
рыргъа керек боллукъду – 
коронавирус жангылгъанла-
ны бла кесекле тийгенлени. 
Аны ючюн диагностиканы 
кючлерге тийишлиди. Ауруу 
бла байламлы чекле къаты-
ланыргъа да боллукъдула»,-
дегенди академик.

Джонс Хопкинс атлы 
университет белгили этген 
тарихлеге кёре уа, битеу 
дунияда  бу ауруу  14,5  мил-
лион адамгъа жукъгъанды, 
аладан 605   мингден аслам   
ёлгендиле.     

ТИКАЛАНЫ Фатима 
хазырлагъанды. 

 Къабарты-Малкъар Республиканы Башчысы                                           К. КОКОВ 

Оператив штаб

Вирус жукъгъанла иги да азайгъандыла, 
алай ол саулай кетип къалмагъанды 

КОНТРОЛЬ

Казбек Коков  къауум объектни къурулушлары эмда  
тапландырыу ишле къалай баргъанларына къарагъанды

Коллегия

Биринчи кёрюмдюле сокъурандырмагъандыла
Бу кюнледе КъМР-ни Эл мюлк министерствосуну 

коллегиясы видеоконференция халда бардырыл-
гъанды. Анга республиканы Правительствосуну 
Председатели Мусукланы Алий, аны биринчи 
орунбасары Сергей Говоров, эл мюлк министр 
Хасан Сижажев, КъМР-ни Башчысыны Админи-
страциясыны таматасы Мухамед Кадзоков эм 
башхала къатышхандыла, деп билдиргендиле 
министерствону пресс-службасындан.

Себеплик

Шахаргъа – тазалаучу 
машиналадан онусу 

«Быллай жыйылыу алыкъа бир 

«Машук-2020» Шимал-Кавказ жаш тёлю онлайн-фо-
румну  маданият программасыны таматасы Александр 
Войсковой  машукчуланы быйыл къаллай тюбешиуле 
сакълагъанларыны юсюнден хапарлайды бизге.

заманда, бир жерде да болмагъанды»



Интернет-версия: gazeta.zamankbr.ruЗ А М А Н

Ахыры. Аллы 1-чи бетдеди.

Документле

 Нальчикде Къабарты орамны жаяу кесегинде ачыкъ кёкню 
тюбюнде кинотеатр ачыллыкъды.  Бу ишни башламчылары ары 
солургъа, фильмлеге да къараргъа келгенлени коронавирус 
жукъгъан ауруудан сакъларча мадарланы юслеринден сагъыш 
этедиле. Излемлеге кёре,  кинотеатрда шинтикле бир бирле-
ринден кенгирекде болургъа,  эшикден кирген жерде вирусланы 
ёлтюрюрча дарман суула бла орунла салыныргъа керекдиле.

 Майданда къараучула олтурурча 50-60 жер, 20 аппын, 
жыйылыргъа бла жайылыргъа  тынч болгъан бир ненча шинтик 
боллукъдула.  Фильмлени  башланыр заманлары да адамла юй-
юрлери бла окъуна келирча алай сайланнганды -  19.00 сагъат. 

Киноланы юслеринден айтханда уа, ала кёп тюрлюдюле – 
сюйген - эрттегили фильмле, сюйген – жангылары, аны къой, 
уллу экраннга коронавирусну хатасындан чыкъмай къалгъан-
лагъа къараргъа окъуна онг боллукъду. Ачыкъ кёкню тюбюнде 
кинотеатрда байрым ингирден башлап шабат эмда ыйых 
кюнледе солургъа боллукъду, жаланда жауун жаумасын ансы.   

 

Кунижев М.А. – Къабарты-Малкъар Респу-
бликаны Правительствосуну Председателини 
орунбасары (ведомствола аралы къауумну 
башчысы)

Дышеков А.З. – Къабарты-Малкъар Респу-
бликаны транспорт эмда жол мюлк министри 
(ведомствола аралы къауумну башчысыны 
орунбасары)

Черный М.В. – Россей Федерацияны Граж-
дан къорууланыуну ишлери, къыйын болумла 
эмда табийгъат къыйынлыкъланы хаталарын 
кетериу жаны бла министерствосуну Къа-
барты-Малкъар Республикада Баш управле-
ниясыны таматасыны биринчи орунбасары  
(ведомствола аралы къауумну башчысыны 
орунбасары, ыразылыгъына кёре)

Азубеков М.Т. – Элбрус муниципал рай-
онну жер-жерли администрациясыны баш-
чысыны орунбасары (ыразылыгъына кёре) 

Акежев М.М. – Урван муниципал районну 
жер-жерли администрациясыны башчысыны 
орунбасары (ыразылыгъына кёре) 

Алхасов А.А. – Терк муниципал районну 
жер-жерли администрациясыны башчысыны 
орунбасары (ыразылыгъына кёре) 

Альтудов З.В. – Лескен муниципал районну 
жер-жерли администрациясыны башчысыны 
орунбасары (ыразылыгъына кёре) 

Ашхотов И.А. – Къабарты-Малкъар Респу-
бликаны цифралы айныуну министри

Биттууланы А.Х. - Къабарты-Малкъар 
Республиканы жарыкъландырыу, илму эмда 
жаш тёлюню ишлери жаны бла министрини 
орунбасары

Бёзюланы А.Р. - Къабарты-Малкъар Ре-
спубликаны цифралы айныуну  министрини 
орунбасары

Виндижев Р.Х. - Зольск муниципал рай-
онну жер-жерли администрациясыны баш-
чысыны орунбасары (ыразылыгъына кёре) 

 Гаглазов А.М. – Россей Федерацияны 
Къоркъуусузлукъ жаны бла федерал служ-
басыны Къабарты-Малкъар Республикада 
Управлениясыны таматасыны орунбасары 
(ыразылыгъына кёре)

Гедуев М.Х. – Экология, технология эмда 
атом надзор жаны бла федерал службаны 
Кавказда управлениясыны Къабарты-Мал-
къар Республикада право бла жалчытыу, 
надзорну къурау эмда  ишлерге эркинлик 
бериу жаны бла бёлюмюню таматасы (ыра-
зылыгъына кёре)

Жиляев Х.М. – Къабарты-Малкъар Респу-
бликада Ич ишле министерствону жамауат 
низамны сакълауну къурау эмда толтуруучу 
властьны бла жер-жерли самоуправлени-
яны органлары бла бирге ишлеу жаны бла 

бёлюмюню таматасыны орунбасары (ыра-
зылыгъына кёре)

Карданов Н.М. – Бахсан шахар округну 
жер-жерли администрациясыны башчысыны 
орунбасары (ыразылыгъына кёре)

Кармов М.А. – Къабарты-Малкъар Ре-
спубликаны саулукъ сакълау министрини 
орунбасары

Кибишев Ю.В. – Чегем муниципал районну 
жер-жерли администрациясыны башчысыны 
болушлукъчусу (ыразылыгъына кёре)

Кожухов К.В. – Май муниципал районну 
жер-жерли администрациясыны башчысыны 
орунбасары (ыразылыгъына кёре)

Кочергин Д.А. – Прохладный  шахар 
округну жер-жерли администрациясыны 
башчысыны биринчи орунбасары (ыразы-
лыгъына кёре)

Кяров Э.Х. – Къабарты-Малкъар Респу-
бликаны промышленность эмда сатыу-алыу 
министрини орунбасары

Кясов Б.И. – Къабарты-Малкъар Респу-
бликаны Башчысыны Администрациясыны 
къоркъуусузлукъну эмда право низамны иш-
лери  жаны бла управлениясыны кенгешчиси

Локияланы А.Р. – Къабарты-Малкъар 
Республиканы къурулуш эмда жашау журт-
коммунал мюлк министрини орунбасары

Ойтов А.З. – Бахсан муниципал районну 
жер-жерли администрациясыны башчысыны 
орунбасары (ыразылыгъына кёре)

Осипов К.Л. – Россей Федерацияны 
Къоркъуусузлукъ жаны бла федерал служ-
басыны Къабарты-Малкъар Республикада 
Управлениясыны бёлюмюню таматасы (ыра-
зылыгъына кёре)

Таова Р.Р. – Къабарты-Малкъар Республи-
каны культура министрини орунбасары

Тимижев Х.Х. – Къабарты-Малкъар Респу-
бликаны экономиканы айнытыу  министрини 
орунбасары - Къабарты-Малкъар Республи-
каны Экономиканы айнытыу министерствосу-
ну социал-экономика реформала жаны бла 
департаментини таматасы 

Тогъузаланы Ю.Х. – Черек  муниципал рай-
онну жер-жерли администрациясыны баш-
чысыны орунбасары (ыразылыгъына кёре)

Тонконог А.Ю. – Нальчик шахар округну 
жер-жерли администрациясыны башчысыны 
биринчи  орунбасары (ыразылыгъына кёре)

Чеченланы В.М. – Къабарты-Малкъар 
Республиканы финансла министрини орун-
басары

Шетов А.М.  – Прохладный шахар округну 
жер-жерли администрациясыны башчысыны 
биринчи  орунбасары (ыразылыгъына кёре)

Бюгюнлюкде Россейде 
къыралны ичинде туризмни 
айнытыугъа уллу эс бурула-
ды. Аны да ангыларчады, 
къыралда айбат  табийгъат 
жерле, сейир тарых эсгер-
тмеле кёпдюле, миллет 
культураланы энчиликлери 
уа этнотуризмни айнытыр-
гъа уллу онгла бередиле. 

Болсада туризм сферада 
ишни  бир низамгъа кел-
тириуге энчи эс бурулады. 
Бюгюнлюкде уа Къырал 
Думаны къарауунда аны 
бла байламлы 14 законну 
проектине къаралады. Ол 
санда тыш къыраллылагъа  
визаланы электрон халда 
хазырлауну юсюнден. Ол 

жаны бла буйрукъну РФ-ни 
Президенти берген эди. 

Физкультура, спорт, ту-
ризм эм жаш тёлюню иш-
лери жаны бла комитетни 
башчысы Михаил Дегтярев 
билдиргенича, документ-
лени арасында Россейде 
туризмни юсюнден законну 
жангы редакциясы  барды.  
Андан сора да, Россейде 
электрон путёвкаланы би-
рикдирилген информация 
системасыны юсюнден за-
кон да хазырланнганды, 
алгъаракълада аны экс-
пертле жыйылыуларында 
сюзгендиле. Законну про-
екти биринчи окъулууда 
къабыл этилгенди.

Комитетни башчысы бил-
диргенича, бу жангычы-
лыкъгъа турист отрасльда 
ишлегенлени кёз къарамла-
ры тюрлю-тюрлюдю. Бирле-
ри ол къысха заманны ичин-
де кийирилир жанлыдыла. 
Ол а страховой гарантияла 
бла байламлыды. Бюгюн-
люкде бу амал ишлемейди, 
пандемия уа аны  керек 
болгъанын кёргюзтгенди. 

Башхала уа системаны 
сингдириллигине къажау-
дула. Ол а жашырын халда 
ишлегенле аслам болгъан-
лары бла байламлыды. 
«Комитетни оюму бирди 
– система къысха заманны 
ичинде ишлеп башларгъа 

керекди»,-деп чертгенди 
парламентарий.

Аны айтханына кёре, РФ-
де туризмни юсюнден за-
конну жангы редакцияда 
жарашдырыр ючюн, За-
конла чыгъарыучуланы со-
ветини мурдорунда ведом-
ствола аралы ишчи къауум 
къураллыкъды. Анга Про-
фильли министерствону, 
Ростуризмни келечилери 
кирликдиле. 

Парламентарийле тама-
та тёлюню солууун къура-
угъа да къайгъыргъандыла. 
Бюгюнлюкде къыралда 
сабийлеге, жаш тёлюге 
туризм бардыла, алай бир 
документде да тамата тё-

люню солуууну юсюнден  
айтылмайды. 

«Бизни къыралны ичинде 
инсанлагъа тап болумла 
къуралыргъа керекдиле. 
Сёз ючюн, Узакъ Восток-
ну алайыкъ. Гейзерлени 
ёзенин, Курильский кёлню 
кёпле билген-кёрген да эт-
мегендиле. Алай инсанла-
рыбыз къыралны ичинде 
тамаша, айбат жерледе 
солурча  амалла керек-
диле, бюгюн а ол асыры 
къоранчлыды»,-деп акъыл 
этедиле туризм жаны бла 
законланы хазырлагъанла.

ТИКАЛАНЫ Фатима 
хазырлагъанды. 

Монополиялагъа къажау 
федерал службаны Къабар-
ты-Малкъарда Управления-
сында «Конкуренция сабий-
лени кёз къарамларында» 
деген чыгъармачылыкъ 
конкурсну эсеплерин чыгъ-
аргъандыла. Ведомствода 
айтханларына кёре, бу эри-
шиу аны отузжыллыгъына 
жораланып бардырылгъан-
ды.

Конкурсха 6-18-жыллыкъ-
ла къатышхандыла. Ары 
берилген ишле экономикада 
конкуренциягъа жорала-
ныргъа керек эдиле. Фе-
дерал службаны жамауат 

байламлыкъла управлени-
ясыны таматасы Ирина Ка-
шунина, УФАС-ны башчысы 
Казбек Пшиншев эм аны 
орунбасары Анна Кумахова, 
хорлагъанланы алгъышлап, 
монополиялагъа къажау 
органны ишини юсюнден 
къысха хапар айтхандыла. 
Сабийле уа эришиулеге 
къалай къатышханларыны, 
анга къаллай ишле хазыр-
лагъанларыны юсюнден 
билдиргендиле.

Хорлагъанланы жыл сан-
ларына кёре эки къауумгъа 
бёлюп белгилегендиле: 6-12 
эм 13-18. Биринчисинде ал 

жерни Абайланы Альмира 
(11 ж.), экинчини – Карина 
Пшиншева (8 ж.), ючюн-
чюню уа Бечелланы Ислам 
(8 ж.) алгъандыла. Экинчи 
къауумда уа жерле былай 
бёлюннгендиле: 1-чи - Ами-
на Калибатова (14 ж.), экин-
чи - Даяна Тлупова (13 ж.), 
ючюнчю - Ислам Тлупов 
(14 ж.).

Ала бары да грамоталагъа 
бла саугъалагъа тийишли 
болгъандыла. Къалгъан-
лагъа уа сертификатла бе-
рилгендиле.

Бизни корр. РФ-ни Правительствосуну 
бу айны экинчисинде чыгъ-
арылгъан 976-чы номерли 
бегимине тийишлиликде 
гитче эмда орта предпри-
нимательство бла кюреш-
генлеге, социал жаны бла 
ишлеген, кеслери да ком-
мерциялы болмагъан орга-
низациялагъа (НКО) корона-
вирус инфекциягъа къажау 
профилактика жумушланы 
тамамлаугъа субсидияла бе-
рилликдиле, деп билдирген-
диле Федерал налог служ-
баны Къабарты-Малкъарда 
Управлениясындан.

Айтханларына кёре, ахча 
дезинфекция жумушлагъа 
этилген къоранчланы бир 
кесегин жабаргъа бир кере 
берилликди. Организация-
лагъа эмда энчи предпри-
нимательлеге аны ёлчеми 
(май ай ючюн) 15 минг сомду, 
алада уруннган хар ишчи 
ючюн а – 6,5 мингишер сом. 
Экинчилерини санын Пенсия 
фондха жиберилген отчёт-
лагъа кёре тергерикдиле.

Субсидия алыр ючюн ма 
бу затла керекдиле:

• быйыл 10 июньнга гитче 
эмда орта предприниматель-
ствону реестрине тюшедиле;

• ЕГРЮЛ-да неда ЕГРИП-
де ол кюннге кёргюзтюлген 
ОКВЭД код тийишли тизмеде 
болургъа;

• ол кюннге берилмей тур-
гъан налог эмда страховой 
тёлеулени ёлчеми  юч минг 
сомдан кёп болмазгъа;

• организация банкрот 
бола неда ишин жаба тур-
мазгъа.

НКО-лагъа уа излемле 
быладыла:

• организация социал 
жаны бла ишлеген НКО бо-
лургъа неда коронавирусдан 
хата сынагъанланы тизмеси-
не кирирге керекди;

• мында да ол кюннге бе-
рилмей тургъан налог эмда 
страховой тёлеулени ёлчеми 
юч минг сомдан кёп болмаз-
гъа керекди;

• организация банкрот 
бола неда ишин жаба тур-
мазгъа керекди.

 Субсидия излегенле бу 
айны онбешинчисинден баш-
лап 15 августха дери (ол 
кюн да ары киреди) налог 
органлагъа барып заявление 
жазаргъа керекдиле. Аны 
электрон халда неда почта 
бла жиберирге да боллукъду.

Сагъынылгъан бегимде 

айтылгъаннга кёре, корона-
вирусдан хата сынап, субси-
диягъа тийишли болгъанла-
ны тизмесине ишлени неда 
жумушланы ма бу тюрлюле-
ри киредиле:

• спорт эмда солуу жумуш-
ла, той-оюнланы бардырыу 
(93);

• физкультура-саулукълан-
дырыу жумушла (96.04);

• санаторийлени эмда ку-
рорт организацияланы ишле-
рин бардырыу (86.90.4);

• болжаллы халда жашар 
жерле бла жалчытыу (55);

• аш-азыкъ продуктла 
эмда суула бла жалчытыу 
(56);

• компьютерлеге, юйде, 
мюлкде жюрютюлген техни-
кагъа ремонт этиу (95);

• тюклю тонланы бла кий-
имлени жууу эмда химия 
затла бла тазалау (96.01);

• чач къыркъыу эмда ари-
улукъну салонларыны ишле-
рин бардырыу (96.02);

• сабийлеге эмда тамата-
лагъа къошакъ билим бериу 
(85.41);

• сабийлеге кюндюз къа-
рагъан жумушну тамамлау 
(88.91).

Былтыр оюлур чекге жетген 1,38 
минг квадрат метр жашау журтдан 
81 адам кёчюрюлгенди.  Министр 
билдиргенича, 2019-2020 жыллада 
бу жумушлагъа программада белги-
леннген 41 426,57 минг сом толусунлай 
къоратылгъанды, документде салынн-
ган борчла толтурулгъандыла. 

«Жашау журт-коммунал мюлкню 
жангыртыугъа себеплик этиу фонд» 
къырал корпорация 343 инсаныбыз-
ны 146 журтдан (битеулю кенглиги 
6869,94 квадрат метр)  кёчюрюуге 
финанс болушлукъ бериу жаны бла 
заявканы къабыл кёрмегенди. Аны 
бла байламлы адрес программагъа 
тюзетиуле кийирирге, аны къыралны 
субъектлерине бу жумушлагъа берил-
ген финанс болушлукъгъа келишди-
рирге тюшгенди. 

ЖКХ-ны жангыртыу фонд бла 
2019 жылда 15 ноябрьде къошакъ 
келишим  къабыл кёрюлгенди. Анга 
тийишлиликде инсанланы жашау 
этерге къоркъуулу юйледен кёчю-
рюуге 2020-2021 жыллада 48518,0 
минг сом  бёлюнеди. Бюгюнлюкде 
фонд 2020-2021 жыллагъа заявканы 

къабыл кёргенди. Сёз 2017 жылда 1 
январьгъа дери оюлур чекге жетгени 
тохташдырылгъан юйледен адамланы 
кёчюрюуню юсюнден барады. 

Алим Бербеков Фонд бла энтта къо-
шакъ келишим этиллигин, алай бла уа 
муниципал къуралыулагъа аукционла 
бардырыргъа, фатарланы сатып 
алыргъа неда мекямланы ишлетирге 
ахча бериллигин билдиргенди.  

Бу сорууну магъаналылыгъы бла 
байламлы депутатланы министрге со-
руулары кёп болгъандыла. Спикерни 
орунбасары Жанатайланы Салим, 
программада жашау журтну бир ква-
драт метрини багъасы 31128 сомда 
тохташдырылгъанын эсгертип, бу ахча  
къурулуш бардырыргъа неда фатар 
сатып алыргъа жетеригин соргъанды. 

Министр айтханыча, муниципали-
тетлеге ол тамамды, алай Нальчикде 
уа   фатарланы рынок багъасы ан-
дан кёпдю. Аны бла байламлы про-
грамманы толтургъанда, чырмаула 
чыгъадыла. 

Бюджет, налогла эм финанс рынок-
ла жаны бла комитетни башчысы Ми-
хаил Афашагов республикада жашау 
этерге къоркъуулу юйлени барысын да 
тергерге, алай бла уа келир кезиуде 

программагъа чырмаусуз кирирча 
мадарла толтурургъа кереклисине эс 
бургъанды. 

Татьяна Егорова оюлур чекге жет-
ген юйде жашагъанла барысы да 
кёчюрюлмегенлерини, общежитле-
де тургъанланы жашау халларын 
игилендирир онгланы, ишленнген 
фатарланы халларыны юслеринден 
соргъанды. 

Спикер, докладны эсеплерин чыгъ-
ара, инсанладан бу соруу бла байлам-
лы тарыгъыула кёп болгъанларын 
чертгенди. 

- Бу ишге ат башындан къараргъа 
жарамайды. Кемчиликле кёпдюле, 
аланы тамамларгъа керекди. Аны 
себепли сизни оюмугъуз, предло-
женияларыгъыз магъаналыдыла.  
Барыбыз да бирге къадалып ишлеп, 
адамла жангы юйлеге кёчгенлерине 
азапхача къарамай,  къууанырча 
этерге борчлубуз. Бу программала 
инсанларыбызны жашау болумла-
рын игилендириуге бурулгъанларын 
унутмайыкъ,-дегенди ол.

Ызы бла президиумну жыйылыуу 
болгъанды. Депутатла «Билим бери-
уню юсюнден» республикалы законну 
5-чи эм 6-чы статьяларына тюзетиуле-

ни сюзгендиле. Андан сора да, Парла-
ментни 2020 жылда жаз сессиясыны 
планына кийирилген тюрлениулеге 
къаралгъанды. 

Жыйылыуда федерал законланы 
проектлери, РФ-ни субъектлеринде 
законла чыгъарыучу органланы баш-
ламчылыкълары да сюзюлгендиле. 
Ала жер-жерли самоуправление 
органланы ишлерин къурау, халкъны 
суу бла жалчытыу эм башха соруула 
бла байламлыдыла. 

Республиканы жашаууну тюрлю-
тюрлю сфераларында жетишимле 
болдургъан инсанланы КъМР-ни 
Парламентини Сыйлы грамотасы бла 
саугъалауну юсюнден оноу да чыгъа-
рылгъанды.

Ахырында депутатла республиканы 
къууанчлы иш бла алгъышлагъанды-
ла. Бу кюнледе гёжеф Билял Маховха 
Олимпиада комитетни оноуу бла 
эришиулени алтын майдалы берил-
гени белгили болгъанды.  Депутатла 
спортчуну эмда аны юйретгенлени   
жетишим бла алгъышлагъандыла.

КъМР-ни Парламентини 
пресс-службасы. 

Республиканы агъач 
мюлклеринде 2020 жылны 
ичинде 100 гектардан аслам 
жерде битеу да 223,5 минг 
чынар, эмен, юрге эм кюй-
рюч терек орнатылгъанды, 
деп билдириледи ТАСС ин-
формагентстводан. 

Республиканы табийгъат 
байлыкъла эмда экология 
министрини орунбасары 
Мухамед Маремов белги-
легеннге кёре, бу иш «Эко-
логия» миллет проектни 
«Агъачланы сакълау» деген 
кесегин толтуруу бла бай-
ламлы  бардырылады. Аны 
чеклеринде терекле, бек 
алгъа, агъачла кюйген неда 
битимле кесип кетерилген 
жерледе салынадыла, алай 
бла хар гектарда 3 минг жан-
гы битим ёсерикди. Аланы 
асламысы республиканы 
агъач питомнигинден келти-
рилгендиле. 

Тереклени талайы «Эс-
гериуню бахчасында» Уллу 

Хорламны 75-жыллыгъына 
аталып басдырылгъандыла. 
Май эм Лескен районлада 
лесничестволада бу акци-
яны толтуруугъа 20 гектар 
бёлюннгенди, алада Совет 
аскерге бизни республика-
дан чакъырылгъан адамла-
ны санына тийишлиликде 60 
минг терек орнатылгъанды, 
дейди Мухамед Маремов.

Агъачланы жангыртыуну 
планы он жылгъа жарашды-
рылгъанды, регионну Баш-
чысы аны къабыл кёргенди. 
Жыл сайын жерлени инвен-
таризациясы бардырылады, 
топуракъны хазырлау ишле 
тамамланадыла, экинчи 
жыл а жангы терекле салы-
надыла. 

Бусагъатда республикада 
агъачланы халлары ахшыды, 
анга шагъатлыкъны Став-
рополь крайны агъачланы 
сакълау арасыны тинтиулери 
этедиле. Терекле битмей 
къалгъан жерле жокъдула, 

алай табийгъат-хауа болум-
ланы хаталары жетгенлери 
уа бардыла. Агъачла 194 
минг 719 гектарда ёседиле, 
аланы мурдорун – 40 про-
центин  -  шаркъ эменле 
тутадыла, тереклени бла 
юлкюлени 50-ден аслам 
тюрлюсю битдириледиле. 
Нарат терекле аздыла – жан-
гыз да 5 процент боладыла, 
кеслери да кёбюсюнде "При-
эльбрусье" миллет паркда 
– 7 минг гектарда эм агъач 
фондну жерлеринде – 3 
минг гектарда ёседиле.

«Агъачланы сакълау» про-
ектни тамамлаугъа 43,6 мил-
лион сом бёлюннгенди, ала-
дан 8,9 миллиону тереклени 
орнатыугъа, 34,7 миллиону 
да энчи учрежденияланы 
агъач мюлк, от тюшюуге 
къажау техника эм обору-
дование бла жалчытыугъа 
къоратылады. 

КУЛЬЧАЛАНЫ Зульфия 
хазырлагъанды.

Къабарты-Малкъарда 
быйылны биринчи жары-
мында 11,9 миллиард сом 
багъасы эл мюлк продукция 
чыгъарылгъанды. Ол, был-
тыр бу заман бла тенглеш-
диргенде, 4,7 процентге 
кёпдю, деп билдириледи 
Шимал Кавказстатдан. 

Быйыл мюлклени барын-
да да 281,6 минг гектар 
чакълы жерде тюрлю-тюр-
лю битимледен тирлик жый-
ыллыкъды. Ол санда мир-
зеу эм къудору ёсюмлюкле 
219,9 минг гектарда салынн-
гандыла, ол а былтырдан 2, 
7 процентге кёпдю. Саулай 
айтханда, нартюх - 141,4 , 
чёплеу -15,9 , картоф - 7,9, 
тахта кёгетле - 15,7 эм мал 
аш 11,6 минг гектарда ёсдю-
рюлгендиле. 

Тирликни асламысы –  
63,2 проценти -  элчи-фер-
мер эм энчи иели мюл-
кледен алыннганды. Ол 
санда мирзеулюк нартюх  76 
процент, арпа 61 процент, 
чёплеу  60 процент, рапс 69 
процент, картоф 69 процент 
эм тахта кёгетле  63 процент 
боладыла. Бу айны биринчи 
кюнлеринден башлап ре-

спубликаны эл мюлклерин-
де мирзеуню бла къудоруну 
эм тахта кёгетлени 7,2 минг 
гектарда жыйгъандыла. 
Анга кёре 16,1 минг тонна 
мирзеу эм 11,4 минг тонна 
тахта кёгет алыннганды. 

Бюгюнлюкде республика-
ны эл мюлклеринде 271,2 
минг тууар мал, ол санда 
132,6 минг ийнек барды. 
Дагъыда 390,4 минг къой 
бла эчки эм 4,2 миллион 
юй къанатлы кечинеди. 
Тууарланы 72,5 проценти, 
къойланы бла эчкилени 51,7 
проценти эм юй къанатлы-
ланы 41,4 проценти энчи 
иелиленикиледиле.   

Жылны биринчи жары-
мында элчи-фермер мюл-
кле бла энчи предприни-
мательле мал этден 48,2 
минг тонна сатхандыла. Ол 
былтырдан 1,7 процентге 
кёпдю. Андан сора да, 227,7 
минг тонна сют сауулгъан-
ды, 94,5 миллион жумуртха 
алыннганды. Былтыр бу за-
ман бла тенгдешдиргенде, 
сют 421 литрге кёпдю, жу-
муртхала уа азайгъандыла.  

КУРДАНЛАНЫ Сулей-
ман хазырлагъанды.  

Адамланы оюлур чекге жетген мекямладан 
кёчюрюу программа толтурулады

Къабарты-Малкъар Республикада «Къоркъуусуз шахар» 
аппарат-программалы комплексни къурау, сингдириу эмда 
техника  бла жалчытыу жаны бла ведомствола аралы ишчи 

къауумну эмда Къабарты-Малкъар Республиканы 
Правительствосуну бир-бир актларына тюзетиуле 

кийириуню къабыл кёрюуню юсюнден
Къабарты-Малкъар Республиканы Правительствосуну

Б Е Г И М И
2020 жылны 10 июлу           Нальчик ш.                 №150-ПП

Къабарты-Малкъар Республиканы Прави-
тельствосу бегим этеди: 

1.Бу затланы къабыл кёрюрге:
Къабарты-Малкъар Республикада «Къор-

къуусуз шахар» аппарат-программалы 
комплексни къурау, сингдириу эмда техника  
бла жалчытыу жаны бла ведомствола аралы 
ишчи къауумну;

Къабарты-Малкъар Республиканы Прави-
тельствосуну бир-бир актларына кийириллик 
тюзетиулени.

2.Кючлерин тас этгеннге санаргъа:
«Къабарты-Малкъар Республикада «Къор-

къуусуз шахар» аппарат-программалы 

комплексни къурау, сингдириу эмда техника  
бла жалчытыу жаны бла ведомствола аралы 
ишчи къауумну къабыл кёрюуню юсюнден» 
Къабарты-Малкъар Республиканы Прави-
тельствосуну 2016 жылда 13 декабрьде чыгъ-
арылгъан 220-ПП номерли» бегими;

«Къабарты-Малкъар Республикада «Къор-
къуусуз шахар» аппарат-программалы 
комплексни къурау, сингдириу эмда техника  
бла жалчытыу жаны бла ведомствола ара-
лы ишчи къауумгъа тюрлениуле кийириуню 
юсюнден» Къабарты-Малкъар Республиканы 
Правительствосуну 2017 жылда 7 июльда 
чыгъарылгъан 126-ПП номерли» бегими.

Къабарты-Малкъар Республиканы  Правительствосуну Председатели   МУСУКЛАНЫ А. 

Къабарты-Малкъар Республиканы Правительствосуну 
2020 жылда 10 июльда чыгъарылгъан 150-ПП номерли 

бегими бла къабыл кёрюлгенди

Къабарты-Малкъар Республикада «Къоркъуусуз 
шахар» аппарат-программалы комплексни къурау, 

сингдириу эмда техника  бла жалчытыу жаны бла 
ведомствола аралы ишчи 

КЪ А У У М

Субсидияла

ТУРИЗМ

Инсанларыбыз кесибизни тамаша, айбат жерлерибизде солурча

Эришиу

КЪУДУРЕТ

Чынар, эмен, юрге да – жюзден артыкъ гектарда 

Жангычылыкъ
Ачыкъ кёкню 

тюбюнде – кинотеатр

Эл мюлк

Ёсюм эсленирчады 

САУЛУКЪ

Сагъышла

Ангылатыу

Ахшыланы юслеринден

Эсден кетмеу
Борис Кёнделенде халкъ 

жигити Батырбийланы Жа-
рашны жашы Омарны юй-
юрюнде туугъанды. Анасы 
– Атмырзаланы Жанакъай-
ытны къызы Зайнаф. Омар 
Пятигорскда устазгъа окъуп, 
Элбрус райкомда ишлегенди. 
Уллу Ата журт уруш аллы жыл-
лада уа аны ОСОАВИАХИМ-
ни район бёлюмюне тамата-
лыкъ этгенди.

Эллилерини эслерин-
де Омар жигитлиги бла 
къалгъанды. Ат юсюнде 
бара, къама оюнла этгенди, 
тепсегенди, атны къарын 
тюбю бла бурулуп чыгъа 
эди деучюдюле. Сталинград 
тийрелеринде урушханды. 
Этген жигитликлери ючюн 
Къызыл Жулдузну орде-
нине, маузерге, къылычха 
да тийишли болгъанды. 
Жаралы болуп, юйге келип 
тургъанлай, элге фашистле 
киргенде, алларында кел-
ген офицерни ёлтюргенди. 
Ызындан тюшюп, Омарны 
тутуп, Нальчикге келтирип, 
мында Прохладнагъа бар-
гъан жолда ёлтюргендиле.

Бюгюн элде аны атын юй-
юню жаны бла ётген орам-
гъа атагъандыла. Омарны 
юйю уа Насра-Къолгъа бу-
рулгъан жерде башланнган 
школ болуучу арбазда эди. 
Алайды да, мурдорсуз жер-
де зат да ёсмейди.

Къадар 
ийнакъламагъан 

сабийлик
Малкъарны кёчюргенде, 

Борисге тёрт жыл да бол-
май эди, эгешчиги Лиза уа 
– андан да гитче. Ала бирин-
чи Сынташха тюшгендиле. 
Артда уа ахлулагъа жууукъ 
Дон-Арыкъгъа кёчгендиле. 
Анда башсыз къалгъан жаш 
тиширыугъа керекли, керек-
сиз да сёлеше, баям, аны 
жакъчысы болур деп, жуу-
укълары Зайнафны андан 
иги да тамата Атаккуланы 
Мухамматха бергендиле. 
Ол эки юйюр тутханды. 1953 
жылда къызчыкъ туууп, анга 
да къууаннгынчы, аналары 
ауушуп, сабийле толу ёксюз-
люк сынагъандыла.

Ата-ана жаны сабийле-
ни бир бирден айырыргъа 
дегенде, Борис унамагъан-
ды. «Жер юйде тургъанбыз. 

Анда ауруулу болгъан суна-
ма анамы. Ол кетгенде уа, 
къоркъгъан да эте эдик, алай 
бир тапчан кибик бар эди да, 
Къудайланы Мухтар да, мен 
да анга жатып, китап окъуй, 
аз кече жукълап къалмагъ-
анбыз. Ийнегибиз, бузоуубуз, 
жер юлюшчюгюбюз да бар 
эди да, жашау этерге кюреш-

генбиз. Гектар жерде чюгюн-
дюрге къарай эдик. Анабыз 
ауушхандан сора, Жантуу-
ланы, Локияланы, Хочуланы 
тиширыулары болушуп, иги 
кесек бал туз алгъан эдик. 
Косилкада ишлегенме онюч 
жылымда. Таматала кёз-
къулакъ болгъандыла.

Орус устазла бар эдиле – 
юч къыз бла бир жаш. Ала 
да сакъ эдиле бизге. Окъ-
ууну къойдурмагъандыла. 
Аладан бири - Локияланы 

Къайсынны юйдегиси Нина 
Васильевна Кёнделенде жа-
шап турады. Барына да бек 
ыразыма. Къагъанагъыбыз 
Зухраны эки жылгъа дери 
ёсдюрген эдик, артда ата-
сы алып кетген эди. Къуу-
анч, жарсыу кюнлеринде 
да ышаннганды ол бизге. 
Жарсыугъа, жашлай кет-
генди. Къызына, жашына уа 
къууанабыз», – дейди Борис, 
ол киши жеринде сынагъан 
жарсыуларын эсгере.

Ма алай, онючжыллыкъ 
Борис аман, иги да кёргенди, 
ишлерге, окъургъа кюреш-
генди. Алай а аны, жюре-
гинден чыгъып, кёзлерине 
къоннган мудахлыкъ алада 
бюгюн да жашап турады.

Ата журтда
Борис бла эгечи Лиза артха 

1958 жылда къайтхандыла. 
Кёнделенде юйлери бузулуп 
эди да, Бедикде тохтагъан-

дыла. Жаш Прохладнада 
Терский эл мюлк техникумну 
механизация эм агъач мюлк 
бёлюмюне киргенди. Иги 
окъугъанды, курсуну старо-
стасы, комсомол организа-
цияны секретары болгъанды. 
Ызы бла Элбрус совхозда, 
ары уа Быллым, Бедик, Жан-
хотия, Лашкута киргендиле, 

техник-нормировщик болуп 
ишлегенди. Анда гаражгъа 
тамата болуп да тургъанды.

1964 жылны аллында 
мюлкню экиге бёлгендиле: 
«Быллым» эм «Элбрус» со-
вхозлагъа. Борис экинчиде 
баш инженер болуп тёрт 
жыл ишлегенди. Ол заманда 
Къабарты-Малкъар къырал 
университетде механизация 
бёлюмде окъугъанды.

Ара 
мюлкледе иш

Жаш инженерни намы-
сы жюрюгенди. Борис ата-
сындан къалгъан ариу атын 
бютюнда кётюргенди. Аны 
ишни къурау хунерин кёрген 
таматала кеслерине тартыр-
гъа кюрешгендиле.

 «Азау» къонакъ юйге 
инженер керекди деп ары 
чакъыргъанларында, угъай 
деялмай баргъанды Батыр-
бий улу, алай анда жылдан 
ары болалмагъанлай, эски 
къуллугъуна къайтханды. 
Совхозда жюзге жууукъ ком-
мунист бар эди да, ала аны 
кеслерини таматаларына 
айыргъандыла. Ол жууаплы 
къуллукъ эди.

Ол заманлада бир ангы-
лашыныулу тёре болгъанды: 
артха къалгъан мюлклеге, 
аланы айнытыр ючюн, алчы-
ланы тамата этгендиле. Алай 
бла Борисни 1976 жылда 
«Кенже» совхозгъа кёчюр-
гендиле. Ол анда юч жыл иш-
легенди. Аз заманны ичине 
совхозну механизация жаны 
бла ишин тап къурагъанды, 
ызгъа салгъанды.

Алайдан аны «Элбрус» 
совхозну Прохладныйде уча-
стогуна атхандыла. Батырбий 
улу анда управленияны тама-
тасы болуп тургъанды. 1995 
жылда «Элбрус» совхозну 
биягъы экиге бёлгендиле – 
Элбрус районну «Элбрус» со-
вхозуна бла Бахсан районну 

«Жанхотеко» совхозуна.
Ол заманда аны «Элбрус» 

совхозгъа директор этгенди-
ле. Сегиз жылдан а биягъы 
Прохладный районнга кё-
чюргендиле. Ол Прималканы 
директоруну орунбасары, 
«Гвардейский» совхозну да 
директору болуп тёрт жыл 
ишлегенди. 2007 жылда со-

вхозну Прималканы мирзеу 
совхозуна къошханларында, 
Борис Жанхотиягъа къайт-
ханды.

Андан арысында ол «Эл-
брус» атлы агъач мюлкде 
ишлеп тургъанды. Ол анда 
таматаны орунбасары, агъ-
ачлагъа къараучу, агъачны 
сакълагъан, къоруулагъан 
инженер да болгъанды. Бу-
сагъатда да иши аны бла 
байламлыды.

Юйюр къолайы
Борис  Ма лкъарланы 

Далхатны къызы Фатимат 
бла бир юйюр къурагъанлы 
къыркъ жети жыл болады. 
Келин устазды. Ала эки къыз 
ёсдюргендиле. Зарема Чо-
чайладады. Усталыгъы па-
рикмахерди. Хусей бла ол эки 
жаш ёсдюредиле: Ислам – 
КъМКъУ-да, Даниял да Аграр 
университетде окъуйдула.

Амина Тырныауузда рай-
онну социал къоруулау ор-
ганларында ишлейди. Этез-

ланы Зуфар бла бирге къыз 
бла жаш ёсдюредиле: Аслан 
Краснодарда нефть, газ 
эм энергетика институтда 
окъуйду. Элина уа быйыл 
школну алтын майдал бла 
бошап, мединститутха ки-
рирге хазырланады.

Таматаланы – Борисни, 
Фатиматны, Лизаны да 
къууанчлары туудукъланы 
жетишимлеридиле.Юй-
юрде ишден, окъуудан 
къачхан жокъду. Дагъыда 
былада уллудан гитчеге 
ёте келген бир ариу тёре 
барды: бары да окъургъа 
бек сюедиле. Мингнге жу-
уукъ китап барды аланы 
библиотекаларында! 

Даража
Адамгъа намыс алда тукъ-

умундан, атасындан келе 
эсе, андан арысында ол 
аны кеси ёсдюрюп барады. 
Борис ол жаны бла кёплеге 
юлгюдю. Ёксюзлени Аллах 
къоруйду дейдиле. Аны жа-
шау жолу тынгысыз, алай 
магъаналыды. Эгечи Лиза 
педучилищени, КъМКъУ-да 
бошагъанды. Быллымда, 
Жанхотияда да устаз болуп 
тургъанды. Бюгюнлюкде 
пенсиядады, Россей Феде-
рацияны билим бериуюню 
отличнигиди.

Батырбий улун респу-
бликаны къалайында да 
таныйдыла. Анга бир кере 
тюбеген бу таукел, ётгюр 
адамны шуёху болуп къа-
лады. Ара мюлклени ай-
ныгъан, алгъа баргъан за-
манларын сюйюп эсгереди 
ол. Къырал тюрлениулени 
заманында да апчымагъ-
анды, кесине, миллетине 
да жарагъан иш бла кю-
решгенди. Сый-намысха, 
ишине, жашаууна, къылыкъ 
хунерине кёре тийишли 
болгъан къарындашыбыз 
барыбызны да ийнагъыбыз-
ды. Узакъ жылланы алай 
болуп турсун.

Ведомстволагъа, организациялагъа 
жюрюмей, документлени толтурмай 
бир-бир тёлеулени бла къырал жу-
мушланы болжаллары кеслери ал-
ларына созуладыла. Ол  коронавирус 
жукъгъан ауруу жайылгъан кезиуде 
адамла бир бирлери бла аз тюбеп, 
аурууну тыяр мурат бла этилгенди. 

Паспорт эм машинаны 
жюрютюрге эркинлик

РФ-ни инсаныны паспортуну эмда ма-
шинаны жюрютюрге удостоверенияны 
болжаллары быйыл 1 февральдан 15 
июльгъа дери кезиуде бошалгъан эсе, 
аланы 2020 жылда 31 декабрьге дери 
алышыргъа онг барды. 

ЖКХ-гъа – субсидияла
Жашау журт-коммунал мюлк жумушла 

ючюн тохташдырылгъан субсидияланы 
заманы 1 апрельден 1 октябрьге дери 
тауусула эсе уа, аланы жангыдан жараш-
дырыр кереклиси жокъду. Алгъын къабыл 
этилген документлени  кючлери  энтта 
алты айгъа сакъланады. 

Гитчелеге тутхучлулукъ
Быйыл 1 апрельден 1 октябрьге дери юч 

жылы толгъунчу юйюрде биринчи неда 

экинчи сабийге хар айдан этилген тёлеуле 
да кеслери алларына   созуладыла.  Бу 
къырал болушлукъ юйюрде къолайлыкъ 
жашау этерге жетерик ахчаны эм аз ёл-
чемине жетмей эсе бериледи.  

Техникагъа  къарау
ОСАГО-ну хазырлагъан кезиуде быйыл 

30 сентябрьге дери диагностика карта-
ны кёргюзтмезге боллукъду. Алай артда 
машинаны техника къараудан ётюрюрге 
тюшерикди. Диагностика картаны стра-
ховой компаниягъа быйыл 31 октябрьден 
кеч къалмай берирге тийишлиди. 

 

Сакъатлыкъ
Сакъатлыкъ къауумла тохташдырыл-

гъан инсанлагъа, аланы болжалы   быйыл 
1 мартдан 1 октябрьге дери бошала эсе, 
жангыдан документлени жыяр кереклиси 
жокъду. Аланы къауумлары энтта алты 
айгъа созуллукъдула. 

Ишсизлеге - тёлеуле
Ишсизлик ючюн пособияны болжа-

лы 1 мартда тауусулгъан эсе, тёлеуле 
тохташдырылгъан ёлчемде энтта юч ай 
этилликдиле. 

ТИКАЛАНЫ Фатима хазырлагъанды. 

-Мадина, жайда витамин-
ле кёгетледе болгъанлары 
себепли, таблеткала ичиу-
ню тохтатханбыз.

- Билемисиз, адамла же-
мишле битеу витаминледен 
толу сунадыла. Алай тюй-
юлдю. Аланы асламысында 
жаланда С витамин, фолие-
вая кислота эм бета-каротин 
боладыла. Башха витамин-
лени жетишмегенлерин эт 
эм мирзеу ашла бла толту-
рургъа боллукъду.

-Къышда бегирек къай-
сы витамин жетмейди?

-Къышда бизге артыкъда 
Д витамин бек керекди. 
Аны къураргъа уа кюн же-
тишмейди. Жемишледе  ол 
витамин жокъду. Жетиш-
мегенин толтурур ючюн, 
жумуртхала, сары жау, тре-
ска чабакъны бауурун, жый-
нысын ашаргъа керекди. 
Россейде  хар адам кюн 
сайын бешишер порция 
тахта кёгетле бла жемишле 
ашаргъа керекди, хар пор-
ция уа  сексен-жюз грамм 
болуп.

Бир-бир къыраллада уа 
аллай порцияланы  алты-
онекишерин ашаргъа керек-
ди кюн сайын деп тохташ-
дыргъандыла. Андан сора 
да, адамла тахта кёгетлени, 
жемишлени тюрсюнлерин 
сайларгъа да юйреннген-

диле. Жемишлени бла тахта 
кёгетлени тюрсюнлюкле-
рине кёре сайлауну илму 
мурдору да барды - тюрсюн-
люк тахта кёгетлеге бла же-
мишлеге уллу антиоксидант 
магъанасы болгъан кючню 
береди. Ма ол къоруулайды 
бизни саулугъубузну.  

Тюкеннге барсагъыз, не 
затха эс бурургъа керекди? 
Консерва этилмей къыш 
сакъланырыкъ тахта кёгет-
леге - быхы, чюгюндюр, 
хобуста, жыллыкъ турма эм 
сохан. Аланы кёп ашаргъа 
керекди. Консерва этил-
генлени уа – аз. Алай къуру 
ала  тамамлыкъ этерик 
тюйюлдюле. Къошакъгъа 
помидорла, татлы чибижи, 
кабачкиле, баклажанла, 
тюрлю-тюрлю салатла ке-
рекдиле. Помидорланы ору-
нуна томат сокну (сууну) хай-
ырланыргъа да боллукъду.

-Бизни республикада  сау 
жайны къышха ашла ха-
зырлайдыла.

- Ол аман тюйюлдю, алай 
тузланнган затла, варенья-
ла, компотла алай аламат 
да тюйюлдюле. Былайда 
бир зат барды аладан бол-
магъан - тузланнган хобуста. 
Аллай хобуста ачып бошагъ-
андан сора, анда адамны 
санына керекли затла бю-
тюн иги хайырланыладыла, 

айранча, чагъырча. Аны 
къууурсагъыз а, ол затла-
ны асламысы жокъ болуп 
кетедиле.

-Баям, хар адамны ашы 
саулугъуна кёре бола болур?

-Сёзсюз. Чеги эм аш орун 
системалары ауругъан-
лагъа ачы (кюшлю) же-
мишле да жарашырыкъ 
тюйюлдюле. Аллергиялары 
болгъан адамлагъа аво-
кадо, ананасла, бананла, 
хууанла, инжир, киви, па-
пайала, тюклю шапталла, 
помидорла эм каштанла да 
иги тюйюлдюле. Кертисин 
айтсакъ, заранлы тахта кё-
гетле болмайдыла, жаланда 
бир-бирлеге жарашмагъан-
ла боладыла ансы. 

Сёз ючюн, цитрус жемиш-
леге аллергия. Ол асламы-
сында сабийликде болады, 
ол себепден сабийлерине 
ёшюн салгъан анала ол 
жемишлени ашаргъа керек 
тюйюлдюле. Кёпле къанны 
тамырлада басымын къара 
тукъузгю бла азайтыргъа 
кюрешиучюдюле. Бу бюр-
тюкледе  К витамин кёп бол-
гъаны ючюн къан къалын 
болады, ол а абаданлагъа 
керек тюйюлдю. Ала гипер-
тониядан терк-терк ауруучу-
дула да аны ючюн.  

Къанны къалынлыгъын 
жукъартыр ючюн, дарман 
(варфарин эм К витамин-
ни башха антагонистлери) 
ичиучюлеге тёрели доза 
болушмай къалыргъа бол-
лукъду. Дагъыда чеги эм аш 

орун системалары ауругъ-
анлагъа ачы (кюшлю) же-
мишле да жарашмайдыла.  

-Табийгъат байлыкъла ал-
гъынча багъалы, магъана-
лы болмагъанча кёрюнеди, 
нек дегенде къышны ортасы 
эсе да, тюкенледе аз тюй-
юлдюле тахта кёгетле, же-
мишле да. Кёбюсю да тыш 
къыралладан келтирилип.

- Совет жыллада  тахта кё-
гетлени эм жемишлени жа-
ланда ала жетген кезиуледе 
ашагъыз, жылны башха ке-
зиулеринде уа къышха деп 
жарашдыргъан тузланнган 
затларыгъызны, вареньяла-
рыгъызны, компотларыгъ-
ызны хайырланыгъыз деп 
тургъандыла.Башха оюм 
да барды, ол  илму бла мур-
дорланнганды: бизни ата-
бабаларыбыз кеси жерле-
ринде не тапсала, аны ашап 
жашагъан эселе, адамны 
къадары жашагъан жери 
бла къаты байламлыды, 
дейдиле алимле. 

Ол озгъан кезиуде къыш-
да тахта кёгетле (артыкъда 
тропикалы кёгетле) бол-
магъан эселе, шёндю ала 
бизге заранлы затладыла 
деп оюм этип, бек алгъа 
бананланы бла цитрусланы 
унамай эсек, баш миллет 
продуктубузну - картофну 
да къояргъа керекбиз. Аны 
кюч бла, кофенича, аш-
азыкъгъа къошууну Пётр 
Биринчини заманында  юч 
жюз жыл мындан алда баш-
лагъан эдиле. Адам улуну 

айныуу бла алып къарагъ-
анда, ол бек азды, эсге 
алырча окъуна тюйюлдю. 
Нек дегенде аллай аз кези-
уню ичинде продуктлагъа 
юйрениу деген зат боллукъ 
тюйюлдю.

Башха жанын алып къара-
сакъ, сиз жаланда бахчагъ-
ыздан алгъан  затланы ашап 
турсагъыз окъуна, ол да 
аламат аш-азыкъ боллукъ 
тюйюлдю. Нек? Адам кюн 
сайын 400 грамм тахта кё-
гетле, жемишле, наныкъла 
ашаргъа керекди. Ол мар-
дады.  Хар кёгетде жаланда 
анда болуучу затла бардыла.  
Алай эсе, табийгъатны са-
угъаларыны барысындан 
да юлюшлю болсакъ  игиди. 

Ишхилди С витаминле 
жаны бла къара дугъумгъа, 
къасмакъгъа эм кивиге 
жеталмайды. Болсада анда 
расвераторла кёпдюле. Ала 
адамны атеросклероздан 
къоруулайдыла. Къасмакъ 
эм авокадо, башха жемиш-
ле бла тенглешдиргенде, 
кёп тюрлю жаулу кислота-
лыладыла. Къысхасы: хар 
неден да аз-аз ашаргъа 
керекди. Оздурмай. Хар би-
рибиз жаланда туугъан эли-
бизни неда шахарыбызны 
угъай, битеу да жерибизни, 
планетабызны  адамыбыз. 
Алай эсе, жер башында 
ёсген, ашаргъа жарагъан 
затла хайырлыдыла.

Ушакъны БАЙСЫЛАНЫ 
Марзият бардыргъанды.

Ата сыры – 
жашында

Тахта кёгетледен бла жемишледен 
кёбюрек ашаргъа керекди

Бизни хант къангабызда жаулу, ауур  ашла ас-
ламдыла. Алай витаминледен бай ашарыкъланы  
да унутургъа керекмейди. Аланы юсюнден повар, 
диетолог Кючмезланы Мадина айтады. 

Батырбийланы Омарны жашы Борисни 
республиканы жамауаты иги таныйды. Ол уллу 

мюлклеге тамата болуп, атын айтдыра келгенди. 
Бу кюнледе анга сексен жыл толады.

Энди уа ана тилибизни 
бюгюннгю кюнюню юсюн-
ден ёз оюмум:

Бизни, таулу халкъны, 
миллет сыйыбызны аллай 
бийикге ана тилибиз кё-
тюргенди;

Бизге, таулу халкъгъа, 
бир ниетлилик, бирлик да, 
таулу сезим да ана тили-
бизден келеди;

Бизни, таулу халкъны, 
миллет этген да ана тили-
бизди.

Азияда да, тюрк дунияда 
да иги белгили малкъар 

тилибизни бюгюнлюкде 
жашауу къалайды? Таулу-
ланы бек уллу сагъышлары 
аны юсюнден болургъа 
керекди, мен ангылагъан-
дан, нек дегенде, тили бол-
магъан миллет  неда  тилин 
сакълаялмагъан миллет 
жокъну орунундады.

Хар таулу юйню тёр-
тёрюнде, бек сыйлы жерин-
де турургъа, от жагъагъа 
берекет бере, гыржынны 
тенглигинде хайт дерге 
тийишли миллет тилибиз 
бюгюнлюкде таулу юйле-

ни кёбюсюню босагъала-
рындан киралмай, эшик 
артындан къарап турады 
ыспассыз, сыйсыз, мудах 
болгъанлай. Арт кезиуде 
мен кёп кере кёре келеме 
таулу юйледе, арбазлада 
аздан-аз эшитиледи ана 
тилибиз. 

Юй а къачан болады 
берекетли да, монглу да, 
деберли да? Мен ангы-
лагъандан, гыржынны бир-
гесине тил да болургъа 
керекди юйде. Сабий ана 
тилини сёзлерин ана сютю 
бла бирге ичерге керекди 
от жагъада.

Мен бу сёзлерими, оюм-
ларымы ха лкъыбызны 
«Алан» биригиуюню съез-
динде да айтхан эдим. Бу 
оюмларымы мен дагъы-
да кёп жерледе айтама, 
адамлыкъ къадарымда, 
жазыучулукъ къадарымда 
да. Айтама жюрегим къый-
налады да.

Энди уа мектепледе ке-
сими сабийле бла тюбе-
шиулерими бир къауумла-
рын эсгереме. Онжыллыкъ 
хасаниячы жашчыкъ бла 
ушагъым:

- Юйюгюзде ненча адам 
боласыз, жигит?

- Атам, анам, эгечим, 
къарындашчыгъым, кесим.

- Беш адам боласыз сора.
- Угъай алтауланбыз.
- Алтынчыгъыз а кимди?
- Алтынчыбыз а – ана 

тилибиз, бизни малкъар ти-
либиз, - деп, ёхтем айтханы 
эсимде турады ол сабийни.

Бу ушагъым а Акъ-Сууну 
мектебини жаш устазы бла 
болгъан эди:

- Бек уллу байлыгъынг 
неди?

- Ана тилим.
- Аны къайда сакълайса?
- Хар айтханымда,
Хар атламымда сакълай-

ма, хар солуумда, адам 
болууумда, миллет болуу-
умда сакълайма.

СОЗАЙЛАНЫ Ахмат,
Къабарты-Малкъарны,
Къарачай-Черкесни да 

халкъ поэти.

Хар таулу юйюрню от жагъасына берекет берген, 
гыржынны тенглигинде хайт дерге тийишли тилибиз

Танг сыфатлы
Ана тилим,
Ниетимде
Жана тилим.

Шаудан ауаз 
Малкъар тилим,
Палахланы
Малтар тилим.

Харфларынгдан
Мирзеу чыкъгъан,
Къарамынгдан 
Терек чакъгъан,

Къартаймагъан
Сен – жаш тилим,
Жерибизге
Ушаш тилим.

Минги тауча,
Бийик тилим,
Бир-бирлеге
Кийик тилим.

Таулулугъум,
Тилим, сенден
Чыкъгъанын да
Билеме мен.

Хорланмазлыкъ
Кючюм – сенсе,
Кёкден келген
Кюннге тенгсе.

Къайтып-къайтып,
Туууп тургъан,

Жокъ болмайын,
Туруп тургъан,

Ёмюрледен
Ётген тилим,
Бизни миллет
Этген тилим.

Аллах берген
Бирлик тилим,
Хар кюнюме –
Тирлик тилим.

Хар таулугъа
Жетген тилим,
Хычин татыу
Этген тилим.

Ана тилим,
Къанымдаса,
Къайда да сен
Жанымдаса.

Танг ауазлы
Ана сёзюм,
Сенден келе
Таулу сезим.

Сен дамлыса,
Чыдамлыса,
Кюн бла тенг –
Жап-жангыса.

Кесинг ана
Сыфатлыса,
Малкъар тангча,
Сен татлыса.

Кюн чыгъады
Бир кесингден,
Игилик да
Биргесине.

Кетмей тургъан
Акъ тангымса,
Ант этеме –
Бир санымса.

Ёмюрледе
Сен – халкъ ти-
лим,
Хар таулугъа
Сен – хакъ тилим.

Ышаннганым –
Сенсе, тилим!
Сенсиз болмаз
Жашар кюнюм.

Ма бетинге
Къарай-къарай,
Санга алгъыш 
Эте, алай,

Жашайма мен,
Сени кёре,
Хар кюнюнге
Салам бере.

Сёзюнг къанат
Жайсын, тилим,
Кязим – тилим,
Къайсын – тилим.

Юбилярны юсюнден
ШАУАЛАНЫ Хасан, 

жазыучу, КъМР-ни культурасыны сыйлы къуллукъчусу:
– Газетде ишлегенимде, атасыны юсюнден «Сау адамны сын 

ташы» деген повестими жазгъанымда да кёп кере тюбегенме 
Борисге. Дуния башында не иги сёз бар эсе да, алагъа тийиш-
лиди ол адамлыгъы бла. Кёп жерледе тамата болуп келгенди, 
айтханын эки этмегендиле ишчилери. Кеси кёп къыйынлыкъ 
кёргенликге, ариу сёз бла, оюн-кюлкю бла кимни да жюрегине 
жол тапхан сыйлы адамыбызды. Саулукълу, таукел, жигер 
да болуп, узакъ ёмюр сюрсюн Борис къарындашым дейме 
бюгюн.

ТЕКУЛАНЫ Рашид, 
Тырныауузда «Мемориал» фондну директору:

– Атам Азрет бек бийик багъа бериучю эди Батырбийланы 
Омаргъа, аны жашы Борисге да. Иш юсюнде аны кесине 
тартхан заманлары да болгъанды, усталыгъына хурмет эт-
генден. Манга да, баям, андан кёчгенди ол сезим. Совхозда 
ишлеген заманындан таныйма, хурмет да этеме анга. Иш 
ахлусу адамланы ариу юлгюлериди ол, халал адам. Аны 
къолундан туз-гыржын ашагъанла кёпдюле. Мен да аладан 
бириме. Туугъан кюню бла алгъышлай, тамата тенгиме: 
«Энтта да аллай бир жаша!» – дерге сюеме.

Бизни халкъыбыз, таулу 
халкъ, кёп къыйынлыкъ 
кёрген, кёп азап да чекген 
халкъладан бириди. Уруш 
ёртенинден, кёчгюнчюлюк 
зарауатындан, дагъыда 
кёп палахладан да таулула 
кеслерини жигитликле-
рини, таукелликлерини, 
миллет эслиликлерини, 
мадарымлыкъларыны хай-
ырындан къутула, жашауну 
къыйын ауушларындан бет 
жарыкълы ёте келедиле.

Чыныкъгъан халкъ ёз 
жерине къайтып, атала от 
жагъасында ох деп жылы-
нып, бизге тансыкъ болуп 
т ургъан тауларыбызны 
хауасындан солуп, эллери-
бизни аягъы юсюне сюей 
жангыдан от тиргизе баш-
лагъандан сора кесини 
жаш тёлюсюне жараулу 
билим бериуню баш иш-
леринден биринчисине 
санагъанды. 

Мен  сюргюнде  жети 
классны тауусуп келген, 
оналты жыллыкъ жаш, 
анда школда окъугъаныма 
ёкюл къагъытымда «беш-
лени» хайырындан экза-
менле да бермей, Наль-
чикде педучилищеге кирип, 
окъуп башладым. Анда 
малкъар тил бла адабият-
ны дерслерин Аппайланы 
Юсюпню къызы Шамкъыз 
бере эди, кюн жарыгъын 
бергенча. 

Ёсюп да башлагъынчы 
кёп инжилген таулу сабий-
леге таза жюрегинден къа-
рагъан, ана сыфатлы, кер-
ти устаз эди ол. Жаннетли 
болсун! Биринчи таулу уста-
зымы акъыллы сёзлерин, 
къанатлы оюмларын мен, 
чалбаш киши, бюгюн да 
унутмагъанма. Ана тили-
бизни юсюнден бу назмуму 
Аппайланы Шамкъызгъа 
атайма, ыразы болуп.

МУСУКАЛАНЫ Сакинат.

ТЕКУЛАНЫ Хауа

Адам эм закон

ПРИЁМГЪА АЛЫУ

РОСГВАРДИЯ

Россейни Ич ишле мини-
стерствосуну Элбрус рай-
онда бёлюмюню полиция-
чылары быйылны биринчи 
жарымында тамамлагъан 
ишлерини эсеплерин чыгъ-
аргъандыла эмда келир ке-
зиуге борчла салгъандыла.

Жыйылыугъа КъМР-де 
МВД-ны следствие управле-
ниясыны башчысыны къул-
лугъун толтургъан Чеченла-
ны Анзор, Элбрус районда 
ОМВД-да жамауат советни 
келечиси Хаджиланы Жа-
мал да къатышхандыла. 

Жылны аллындан бери 
толтурулгъан ишни юсюн-
ден штабны башчысы Тен-

гиз Абазов билдиргенди. 
Бу кезиуде тамамланнган 
ишлени юслеринден бё-
люмлени таматалары да 

докладла этгендиле. 
Ахырында Чеченланы Ан-

зор жамауат къоркъуусуз-
лукъну жалчытыуда мындан 
ары да тийишли мадарла 
толтурургъа, алгъын этилген 
аманлыкъланы ачыкълау 
ишни тирилтирге керекли-
син чертгенди.  

Хаджиланы Жамал а жа-
мауат совет районда жаш 
тёлюню арасында аман-
лыкъланы профилактика-
сына къатышыргъа хазыр 
болгъанын белгилегенди 
эмда полициячылагъа иш-
леринде жетишимле теже-
генди.

ТИКАЛАНЫ Фатима 
хазырлагъанды.

Жерчиликде уруннган-
лагъа тирлик жыйыу кезиу 
башланнганды. Алай ис-
силикде, бирде къургъакъ-
лыкъда да сабанлагъа от 
тюшмез ючюн бек сакъ 
болургъа керекди, деп 
эсгертедиле КъМР-ни Эл 
мюлк министерствосунда.

Аграрчыла, арендаторла, 
тирлик жыйыугъа къатыш-
ханланы бары да тийиш-
ли жорукъланы сансыз 
этмезге керекдиле. Хар 
мюлкде да техниканы, 
агрегатланы, транспортну 

тирлик жыйыугъа эмда 
аны ташыугъа хазырлау 
ючюн жууаплы адам бо-
лургъа керекди. Техниканы 
бары да жилтинлени, отну 
да ёчюлтген затла бла 
жалчытылыныргъа, алада 
электрооборудование бир 
тюрлю чурумсуз ишлерча 
этерге керекдиле. Будайны 
оргъан кезиуде от тюшсе, 
жерни сюрюп, ол тийре-
ни айырыр ючюн трактор 
сакълап турса игиди.

Будай жетип башлагъан 
кезиуде сабанланы 50 

гектардан уллу болмагъан 
юлюшлеге бёлюп, арала-
рын эм азындан тёрт метр 
кенгликге чалып, саламын 
да кетерип, ызы бла сю-
рюрге керекди.

Къылкъылыланы оруу 
башланнганда от тюшюу-
ню къоркъууу бютюн уллу 
болады. Аны сылтаула-
рындан бири - сабанлада 
саламны кюйдюрюудю. 
Аны ючюн бу кезиуде са-
банлада от этерге чыртда 
жарамайды. Алай ёртен-
ни эслесегиз, «101» неда 

«112»телефон номерле 
бла сёлешип, тийишли 
службалагъа билдирирге 
керексиз. Отну ёчюлтюу-
чюле жетгинчи, бир амал 
бар эсе, участканы тёге-

регин сюрюрге, къалгъан 
тирликни отдан сакълар-
гъа кюрешигиз!

ОМАРЛАНЫ Мурат 
хазырлагъанды. 

КъМР-ни прокуратурасын-
дан инсанланы приёмгъа 
алыуну низамын ангылатхан-
дыла. 

«РФ-де инсанланы тиле-
клерин тинтиуню низамыны 
юсюнден» федерал законнга, 
Россейни баш прокурору 2013 
жылда 30 январьда къабыл 
кёрген «РФ-де прокуратура 
органлада инсанланы при-
ёмгъа алыуну эм тилеклерин 
тинтиуню низамыны юсюн-
ден» жорукълагъа тийишли-
ликде, инсанланы, къырал эм 
жамауат биригиулени келечи-
лерини КъМР-ни прокурату-
расына приёмгъа дежурный 
прокурор неда бёлюмлени 
таматалары аладыла. 

Республиканы прокурору 
аны къатышыуу керек бол-
гъан кезиуде, андан сора да, 
ведомствону аппараты, аны 
орунбасарлары, бёлюмлени 
таматалары алгъын  тинтген 

соруулагъа кёре алады при-
ёмгъа.  

КъМР-ни прокурору Ни-
колай Хабаровха, аны орун-
басарларына, бёлюмлени 
таматаларына приёмгъа 
жазылыргъа керекди. Алгъа-
дан  бу телефон номерге сё-
леширге боллукъду: 40-03-70. 

Солуу эм байрам кюнледе 
приёмну дежурный прокурор 

бу жерде бардырады: Наль-
чик шахар, Къулийланы 
Къайсын атлы проспект, 16-
чы отоу. Телефон: 40-45-51. 

Инсанла тилеклери бла 
шахарланы бла районланы 
прокурорларына келирге 
да боллукъдула. Алгъадан 
бу телефон номерлеге сё-
лешип, жазылыргъа тий-
ишлиди: 

Росгвардияны КъМР-де 
Управлениясыны ведом-
стводан тышында охрана-
сыны башчысыны орун-
басары Мурат Хамизов 
«Къуллукъ этгеним бла 
ёхтемленеме!» деген акци-
ягъа къатышханды. Бу иш 
социал сетьледе барады 
эмда ведомствону аскер-
чилерини къуллукъ этиу-
лерин жамауатха белгили 
этер ючюн къуралгъанды. 

Мурат Хамизов право 
низамны сакълаучу орган-
лагъа келгенли жыйырма 

жылгъа жууукъ болады. Ол 
аскерчилени юйюрлеринде 
ёсгенди. Аны аппасы Уллу 
Ата журт урушха къатыш-
ханды. Атасы уа жашаууну 
30 жылын Сауутланнган 
кючледе бергенди, ол за-
пасха полковник чында 
чыкъгъанды.  

 Бизни жигитибиз а би-
ринчи уголовно-толтуруучу 
системада ишлеп баш-
лагъанды, 2006 жылдан 
бюгюннге дери уа ведом-
стводан тышында къалау-
урланы Управлениясында 

къуллукъ этеди. Ол ишчи 
борчун бет жарыкълы тол-
тургъаны ючюн кёп кере 
ведомстволу саугъала бла 
белгиленнгенди. 

Дагъыда ол професси-
онал халда спорт бла кю-
решгенин айтырчады. Кё-
кусинкай каратеден къара 
бел бауну къытханды, Рос-
сейни чемпионатыны при-
зёруду, спортну ветеранла-
рыны арасында Россейни 
чемпионатында кюмюш 
майдал къытханды. 

- Ата журтха къуллукъ 

этиу къыйын, аны бла бир-
ге уа жууаплы, магъаналы 
ишди.  Къыралыбызны 
инсанына законлукъну, 
правону жолуна тургъан, 
Ата журтубузну къоруу-
лагъан – тюз эм даражалы 
сайлауду. Право низамны 
сакълаучуланы тизгин-
лерине къошулгъан жаш 
тёлюге тёзюмлюлюк, жети-
шимле, къажыкъмаулукъ 
тежейме,-дегенди офицер.

Росгвардияны КъМР-де 
Управлениясыны 
пресс-службасы. 

Юйюр саулай ачыгъанды
Быйыл 18 июльда эрттенликде 6 сагъат 

20 минутда Бахсанда эки къатлы юйле-
ден биринде фатарда газ атылгъанды. 
Аны хатасындан мекямда жашагъан  эр 
киши бла тиширыу эмда аланы акъыл-
балыкъ болмагъан эки сабийлери (2013 
эмда 2017 жылда туугъанла) жаралы 
болгъандыла. Ала саулукъ сакълау уч-
реждениягъа жетдирилгендиле. 

РФ-ни Следствие комитетини КъМР-де 
следствие управлениясыны къуллукъ-
чулары бу жарсыулу иш болгъан жерде 
тинтиуле бардырадыла, газ не ючюн 
атылгъанын тохташдырадыла. 

КъМР-ни Прокуратурасындан  бизге 
билдиргенлерича, бардырылгъан тинти-
уледен сора газ оборудованияны хайыр-
ланыуну къоркъуусузлугъун жалчытыу, от 
тюшюуге къажау законланы толтуруугъа   
жууаплы къуллукъчуланы ишлерине 
праволу багъа берилликди. 

Ахчаны къымып, 
тас болургъа умут этгенди

2019 жылда   21 январьда Терк районда 
ОМВД-гъа 43-жыллыкъ тиширыудан 48 
минг сомун къайтарыргъа болушлукъ 
этерлерини юсюнден заявление кел-
генди. Ол ангылатханыча, Интернетде 
тюкенледен биринде ол кесине керекли 
затны тапханды. Аны сатып алыр мурат 
бла билдириуню иесине жазгъанды эмда 
товар ючюн ахча тёлегенди. Алай бир 
кесекден а сатыучу анга жууап бермей 
тохтагъанды,  товар а терекчи тиширы-
угъа  жетмей къалгъанды. 

Оператив-излеу жумушланы кезиу-
юнде полициячыла бу хыйлачылыкъны 
этгенине ишеклини ачыкълагъандыла. 
Быйыл 13 июльда аны Санкт-Петербургда 
тутхандыла. 23-жыллыкъ жаш адам эт-
ген аманлыгъына женгдиргенди. Анга 
уголовный иш ачылгъанды, 

Дертин алгъанды
2019 жылда 4 декабрьде 18 сагъатда  

Бахсан шахарда Свобода орамда эр 
киши эрттеден кёрюп болмагъан таны-
шына тюбегенди. Ол аны ёлтюрюр му-
рат бла биргесине жюрютген бичакъны 
чыгъарып, бир ненча кере кёкюрегине 
ургъанды. Эр киши алгъан жараладан 
ауушханды. Мурдар а алайдан къачып 
къутулгъанды. 

Излеу-тинтиу жумушла толтуруп, право 
низамны сакълаучула аманлыкъчыны 
ачыкълагъандыла. РФ-ни Следствие 
комитетини КъМР-де следствие управ-
лениясыны келечилери ишеклиге РФ-ни 
УК-сыны 105-чи статьясыны 1-чи кесе-
гине кёре терслеу материалла жараш-
дыргъандыла (билип адамны ёлтюргени 
ючюн). Уголовный иш сюдню къараууна 
берилгенди. 

Жалгъан аракъы 
Законлагъа бузукълукъла этип ичги зат-

ланы хазырлагъаннга ачылгъан уголов-
ный иш сюдню къараууна берилгенди. 

Право низамны сакълаучула Нарткъа-
лада Маяковский атлы орамла юйледен 
биринде тинтиу жумушла толтургъанда 
федерал маркалары болмагъан ичги 
затланы тапхандыла  -    ичинде ичгиси 
бла  мингден аслам мияла шеша. Алагъа 
аракъы чыгъаргъан россейли  фирмала-
ны этикеткалары жабышдырылып эди.  

Экспертиза продукция ГОСТ-ха келиш-
мегенин тохташдыргъанды. Шешаланы 
багъасы 165 минг сомгъа жетеди. 

 Урван районда ОМВД-ны следствие 
бёлюмю юйню 72-жыллыкъ иесине РФ-
ни УК-сыны 171.3-чю статьясыны 1-чи 
кесегине кёре терслеу материалла ач-
хандыла. Ол этил спиртни, ичгини закон-
лагъа бузукълукъла этип хазырлагъаны 
эм сатханы ючюн терсленеди. 

ТОКЪЛАНЫ Фатима хазырлагъанды.

Нальчик шахарны прокурору: (88662) 42-49-72;
Баксан шахарны прокурору: (886634) 2-11-77
Прохладный шахарны прокурору: (886632) 7-11-38
Бахсан районну прокуратурасы: (886634) 2-11-33
Зольск районну прокуратурасы: (886637) 4-16-73
Лескен районну прокуратурасы: (886639) 9-56-25
Май районну прокуратурасы: (886633) 2-22-23
Прохладна районну прокуратурасы: (886631) 7-12-56
Терск районну прокуратурасы: (886632) 4-13-92
Урван районну прокуратурасы: (886635) 4-20-56
Чегем районну прокуратурасы: (886630) 4-13-13
Черек районну прокуратурасы: (886636) 4-12-93
Эльбрус районну прокуратурасы: (886638) 4-50-20.

ТИКАЛАНЫ Фатима хазырлагъанды.

Тилеклеригизни алгъадан билдиригиз

Тирликни къоранчсыз жыяр ючюн

Барды аллай усталыкъ - Ата журтха къуллукъ этиу 

Шимал-Кавказ федерал 
жоллада быйылны бирин-
чи жарымында аварияла-
ны саны тёрт кере чакълы 
бирге азайгъанды, деп 
билдиргендиле «Кавказ» 
Управлениядан. Ведом-
ствода белгилегенлери-
ча, анга ала ГИБДД бла 
бирге дайым мадар этип 
тургъанлары келтирген-
ди. Сёз ючюн, бу кезиуде 
жоллада аварияланы са-
нын азайтыу жаны бла 56 
инженер-техника жумуш 
тамамланнганды.

Сёз мында транспортну 
жюрюуюн тюрлендириу-
ню, жалгъан тыйгъычла 
орнатыуну, машинала мар-
дасындан терк бармазча 
тюрлю-тюрлю чеклениуле 
кийириуню юсюнден ба-
рады. Быйыл трассада бу-
зукълукъ этген машинала-
ны суратха эмда видеогъа 
тюшюрген энтта да эки 
комплекс орнатылгъанды. 
Дагъыда Чегем шахарда 
жолну бирси жанына ётер-
ча деп аны башы бла энчи 
переход ишленнгенди.

Келир кезиуледе бу жол-
ну Къабарты-Малкъарда 

эмда Дагъыстанда битеу 
да сегиз километр кесе-
гинде буруула орнатыл-
лыкъдыла. Ставрополь 
крайда, Шимал Осети-
яда, КъМР-де, КъЧР-де 
эмда Дагъыстанда энтта 
да тогъуз жангы светофор 
ишлеп башларыкъды.

Кечегиде жолланы жа-
рытыу жаны бла аслам 
мадар этиллигин да белги-
легендиле Управленияда. 
Чыракъланы бир-бирлери 

уа кюн жарыкъны жыя ке-
тип, кече алай ишлерикди-
ле. Специалистле айтхан-
ларына кёре, аланы отуз 
жыл чакълы алышындыр-
май турургъа боллукъду.

Къоркъуусузлукъну ан-
дан  ары кючлендириу 
умутланы чеклеринде бу 
трассада светодиод белги-
ле, пешеход светофорла, 
буруула эмда башха затла 
орнатыргъа дейдиле.

МУРАТЛАНЫ Омар.

Алгъаракълада билдир-
генибизча, бизни къы-
ралда социал тёлеулени 
бир кесегин келир сен-
тябрьден башлап жалан-
да «МИР» карточкагъа 
кёчюрюп тебирерге керек 
эдиле.  РФ-ни Социа л 
страхованияны фондуну 
КъМР-де бёлюмюнден 
билдиргенлерине кёре, 
энди аны болжалы быйыл 
октябрьни биринчисине 
дери созулады.

Сёз мында Фонд бер-
ген быллай тёлеулени 
юсюнден барады: тиши-
рыулагъа ауурлукъ бла 
байламлы эмда сабий 
та п ха н д а  п о с о б и я л а , 
къагъанакъгъа къарагъа-
ны ючюн айлыкъ пособие, 
ишлерге онгу болмагъан-
лагъа (жаланда радиация 
сынагъан гражданла) по-
собие.

Алай бла биринчи ок-
тябрьден сора быллай тё-
леуле жаланда почта бла, 

«МИР» карточка лагъа 
неда банк счётха кёчюрю-
люп берилликдиле. Экин-
чиси анга башха тёлеу си-
стемаланы карточкалары 
къошулуп тюйюл эселе 
алай. Тёлеуле «МИР»-ге 
барып тебирерча ишле-
ген жеригизде заявления 
жазып, анда аны номе-
рин кёргюзтюрге керек-
сиз. Башха реквизитлени 
(БИК, банкны аты, счётну 
номери…) жазаргъа ке-
рекмейди. Фондда ышан-
дыргъанларына кёре ахча 
карточкагъа жарым сагъ-
атны ичинде жетерикди.

УЛБАШЛАНЫ Мурат.

Саусуз сабийлерине 
асыры кёп заман бёлюрге 
тюшюп, кёп аталагъа бла 
аналагъа балаларына жа-
раулу багъыу эмда техни-
ка кереклени юслеринден 
билир амаллары болмай 
къалады. Къыяулу сабий-
лери болгъан юйюрлеге 
болушур муратда Социал 
страхованияны фонду-
ну специалистлери энчи 
проект жарашдыргъан-
дыла. СоцПИН – хар сау-
суз сабийни энчи социал 
навигатору – юйюрлени 
жашауларын бир кесек 
тынчыракъ этерикди. Ата-
аналагъа аланы балала-
рына къаллай реабили-
тация техника керекле 
жарарыкъларын, аланы 
къалай алыргъа боллугъ-
ун да алгъадан окъуна 
юйретирикди. 

Бу проект 2016 жыл-
да Россейни бир ненча 
регионунда сынау хал-
да ишлеп башлагъанды 
эмда саулукъларында 

чыплары болгъан сабий-
лени ата-аналары аны бек 
жаратхандыла. Аны эсге 
алып, быйыл бу амал РФ-
ни битеу субъектлеринде 
сингдирилгенди.

Законнга кёре,  сабийни 
сакъатлыгъын, ол реа-
билитация техника кере-
клеге хакъсыз тийишли 
болгъанын кёргюзтюр 
ючюн, медицина-социал 
экспертизадан ётерге ке-
рекди. Анга къарап, хар 
сабийге реабилитацияны 
энчи программасы жа-
рашдырылады эмда анга 
жараулу техника эмда 
багъыу керекле тохташ-
дырыладыла. Сёз ючюн, 
арбачыкъла, протезле, 
тийишли аякъ кийим-
ле эм башха затла, деп 
билдиргендиле Социал 
страхованияны фондуну 
регион бёлюмюню пресс-
службасындан.     

АСЛАНБЕКЛАНЫ 
Халимат. 

Эсгертиу

Эсепле

Сакълыкъ

ТРАНСПОРТ

Чыракъла, буруула, белгиле да – къыйматлы мадарла

ПРОЕКТ

Къабарты-Малкъарда 14-
17 жыллыкъланы арасында  
предпринимательстводан 
конкурс бардырыллыкъды. 
Аны баш магъанасы – жаш 
тёлюде предприниматель-
ствогъа сейирлерин кючлен-
дириудю. Конкурс аланы 
энчи иш къураргъа кёллен-
дирирге, аллай башламчы-
лыкълагъа себеплик этерге, 
предпринимательни дара-
жасын кётюрюрге деп бар-
дырыллыкъды.

Эришиулени республиканы 
Экономиканы айнытыу мини-

стерствосуну болушлугъу бла 
«КъМР-де предприниматель-
ствогъа себеплик этиу Ара» 
Регион фонд къурагъанды. 
Ол кеси да «Гитче эмда орта 
предпринимательство эмда 
энчи предпринимательство 
башламчылыкъгъа себеплик 
этиу» деген миллет проектни 
чеклеринде.

Заявкала 20 июльдан 
башлап 15 августха дери 
алынадыла. Хорлагъанлагъа 
багъалы саугъала, къатыш-
ханланы барына уа – энчи 
сертификатла берилликдиле.

Анкета эмда методика ма-
териалла Инстаграмда @
novator_cmit7 профильде 
эмда cppkbr.ru интернет-
сайтда басмаланыпдыла. 
Хазыр материалланы уа 
fppkbr@mail.ru электрон-по-
чтагъа жиберирге керекди.

Конкурс бла байламлы 
битеу тийишли информаци-
яны Нальчик шахарда Киров 
атлы проспектде 224 номер-
ли юйге барып неда 8-800-
222-51-07, 8(988)924-46-
12 телефон номерле бла 
сёлешип алыргъа боллукъду.

КОНКУРС


